
“నీ స్నేహితుల గురించి చెప్పు, నేను నీ గురించి చెపుతాను!” అని ఆంగ్లంలో సామెత. దానిని బట్టి

తెలిసేదేమంటే స్నేహంలో ఉన్న అతి పెద్ద ప్రమాదం స్నేహితుడెలాంటి వాడో తెలియకుండా స్నేహంలో

పడడమే. మనిషి జీవితంలో అధికశాతం కష్టాలకు కారణం అతడి స్నేహితులే అంటే మీలో చాలామంది

వెంటనే ఒప్పుకుంటారు. అదే సందర్భంలో మనిషిని కష్టాలలో నుంచి బయట పడవేసేది, అతడిలోని

మంచి లక్షణాలను ఎత్తి చూపి ప్రోత్సహించేది కూడా స్నేహితులే. కాబట్టి మంచి స్నేహితుణ్ణి మించిన వరం

మరొకటి ఉండదు, చెడ్డ స్నేహితుణ్ణి మించిన శాపం మరొకటి ఉండదు.

వ్యక్తిత్వ నిర్మాణానికి ఉద్దేశించినవే మన పురాణేతిహాసాలు అని వివేకానంద స్వామి

ఘంటాపథంగా చెప్పారు. రామాయణ, మహాభారత ఇతిహాసాలలోని రకరకాల పాత్రల కథలను

నేపథ్యంగా తీసుకుని వాటి ద్వారా స్నేహం యొక్క రకరకాల కోణాలను ఈ పుస్తకంలో విశ్లేషించడానికి

ప్రయత్నించాము. అయితే ఇందులో వ్రాసిన ఆలోచనలన్నింటికీ నేపథ్యం వివేకానంద స్వామి బోధనలే.

స్వామీజీ అని కనిపించినప్పుడు అది వివేకానంద స్వామినే ఉటంకిస్తున్నామని అర్థం చేసుకోవాలి.

ఇందులో చివరిగా కనిపించే భగవంతుడితో స్నేహం, మనస్సుతో స్నేహం లాంటి అధ్యాయాలు

వేర్వేరు ఆలోచనాధోరణుల కలిగిన వ్యక్తులకు సరిపోతాయి. వాటిలో మీకు నచ్చినది తీసుకోండి. అది

కాస్తా, ఇది కాస్తా కలిపి తీసుకోవడంలో కూడా ఏమాత్రం తప్పులేదు.

స్నేహాన్ని గురించి విద్యార్థులకు ఉపయోగపడే ఒక పుస్తకం వ్రాయాలని డాక్టర్ పన్నాల కృష్ణ

సుబ్రహ్మణ్యం మాకు సూచించారు. వారికి మా ధన్యవాదాలు.

నేటి రాకెట్టు వేగపు, మల్టీమీడియా యుగంలో పరుగులు తీస్తున్న యువత, ఈ పుస్తకం చదవడం

ఎంతైనా అవసరం. తల్లిదండ్రులు, ఉపాధ్యాయులు ఈ విషయాలను తమ పిల్లలకు చెప్పడం, వారి చేత

చదివించడం మరింత అవసరం. భారతీయ ఋషుల సంతతి అయిన నేటి యువత తమ జీవితాలను

తమ వారసత్వానికి తగ్గట్టుగా తీర్చిదిద్దుకోవడానికి ఈ పుస్తకం సహాయపడుతుందని ఆశిస్తున్నాము.

ప్రకాశకులు.



ముందుమాట

?

విషయసూచిక

ఒక పరిచయం

అయితే అసలు స్నేహమంటే ఏమిటి?

ఎలుగుబంటి సలహా

బంధువులు - స్నేహితులు

మంచి దొంగ

స్నేహం మనమీద ఎలాంటి ప్రభావాన్ని చూపుతుంది?

మంచి స్నేహాలు - చెడు స్నేహాలు

దుర్యోధనుడు - కర్ణుడు

విదురుడు - ధృతరాష్ట్రుడు - కృష్ణుడు

ద్రుపదుడు - ద్రోణుడు

శివుడు కుబేరుడు

కృష్ణుడు - అర్జునుడు

కృష్ణుడు - కుచేలుడు

రాముడు - సుగ్రీవుడు

హనుమంతుడు

రాముడు - సీత

రావణుడు - మారీచుడు

దశరథుడు - జటాయువు

కైకేయి - మంథర

ఆది శంకరాచార్యుడి స్నేహితులు - మృత్యువు, ప్రజ్ఞానం

వస్తువులు, వినోదం - స్నేహం

స్నేహం - ప్రేమ

స్నేహాలతో చిక్కులు

స్నేహం - ఒంటరితనం

భగవంతుడితో స్నేహం, బ్రహ్మచర్యం

మనస్సుతో స్నేహం



స్నేహితులు - నింద

స్నేహానికి పరాకాష్ట

ఉపసంహారం

స్నేహం

పరిచయం

మనిషి జీవితంలో అతణ్ణి అన్నిటికన్నా ఎక్కువగా ప్రభావితం చేసేవి అతడి ఆలోచనలే. “మనయేవ

మనుష్యాణాం కారణం బంధమోక్షయోః” అని అమృతబిందూపనిషత్తులో చెప్పబడింది. కష్టాలలో

పడెయ్యాలన్నా, కష్టాలు తీర్చాలన్నా, దానికి కారణం మనుష్యుల యొక్క మనస్సులే అని దానికి అర్థం.

“మీరు చేసే ఆలోచనలు ఎలా ఉంటున్నాయో జాగ్రత్తగా గమనించుకోండి, వాటి పట్ల జాగ్రత్త

వహించండి!” అని వివేకానంద స్వామి చెప్పారు. ఎందుకంటే, “ఆలోచనలే మనల్ని నరకంలో

పడెయ్యగలవు, అవే మనకు స్వర్గాన్ని తెచ్చిపెట్టగలవు!” అని ఆయన చెప్పారు. “ఆత్మైవహ్యాత్మనో బంధుః

ఆత్మైవ రిపురాత్మనః” అని గీతలో కృష్ణుడు చెప్పాడు. అంటే “మనిషి తనకు తానే శత్రువు, తనకు తానే

మిత్రుడు!” అని అర్థం. కాబట్టి మనిషి తనను తానే బాగుచేసుకోవడానికి చిత్తశుద్ధితో ప్రయత్నించాలి.

అయితే మనిషి సమాజంలో ఒంటరిగా బ్రతకడు కదా. ఇంచుమించు జీవితమంతా కూడా,

నిజానికి ప్రతిక్షణం, మనిషి జీవితం తన తోటివారివల్ల ప్రభావితమవుతూ ఉంటుంది. అందులో మరీ

ముఖ్యంగా మనిషి ఎవరి పట్ల ఆకర్షించబడి, వారితో ఎక్కువ కాలం గడపాలనుకుంటాడో, ఎవరితో

ఎక్కువ రోజువారీ సంబంధాలు పెట్టుకుంటాడో అటువంటివారు ఆ మనిషిని అన్నివిధాలా ప్రభావితం

చేస్తారు. కాబట్టి మనిషి తన మనస్సు తర్వాత అత్యంత జాగ్రత్తగా ఉండవలసినది అతడి మిత్రులతోనే -

స్నేహితులతోనే.

వివేకానంద స్వామి, ‘ఆలోచనలతో జాగ్రత్తగా ఉండండి!’ అని చెప్పినప్పుడు, మనం చేసే

ఆలోచనలలో తొంభైతొమ్మిది శాతం చుట్టాలు, స్నేహితుల గురించే ఉంటాయి కదా. వారి మీద ప్రేమ,

అనురాగం, మమత లేకపోతే పగ, ద్వేషం, అసూయ, అనుమానం. కాబట్టి, మనిషి చేసే ఆలోచనలు ఏ



విధంగా తయారవుతున్నాయో, వాటికి మూలమేమిటో, తెలుసుకున్నప్పుడు మనిషి వాటిని అదుపులో

పెట్టగలుగుతాడు, స్వాధీనం చేసుకోగలుగుతాడు.

చరిత్రలో కనిపించే మనుష్యుల జీవితాలను చూసినప్పుడు, వారి కథల్ని గమనించినప్పుడు, వారి

జీవితంలో కలిగిన మంచి చెడులను మన జీవితంతో అన్వయించుకున్నప్పుడు, విషయాలను మరింత

సమగ్రంగా మనం అర్థం చేసుకోగలుగుతాము. భారతీయ సంస్కృతిలో మహోన్నతమైన వారసత్వంగా

మనకు అందివచ్చిన మన ఇతిహాసాలైన రామాయణ, మహాభారతాలతో పాటు, పంచతంత్రం లాంటి

గ్రంథాలలో మనకు ఆదర్శంగా కనిపించే అనేక పాత్రలు కనిపిస్తాయి. వారి మధ్య స్నేహాలు కూడా మనకు

కనిపిస్తాయి. ఆ స్నేహాలు ఎలా పుట్టాయో, ఎలా పెరిగాయో, చివరికి ఆ స్నేహాల వల్ల పరిస్థితులు ఎలా

పరిణమించి ఆ స్నేహితులకు మేలు కానీ, కీడు కానీ చేశాయో చదివితే మనకు స్నేహం అంటే స్పష్టమైన

అవగాహన ఏర్పడుతుంది.

ఆ విధంగా చూసినప్పుడు, కొన్ని స్నేహాలు చరిత్రగతినే మార్చివేసి అద్భుతమైన పరిణామాలను

భారతజాతికి అందిస్తే, మరికొన్ని స్నేహాలు మన జాతినే నాశనం అంచులకు నెట్టాయి.

అసలు స్నేహమంటే ఏమిటి?

సరే ఈ స్నేహం అంటే ఏమిటి, స్నేహాలు ఎలా పనిచేస్తాయి, మన వ్యక్తిత్వ నిర్మాణంలో మన

స్నేహాలు ఎటువంటి ప్రభావాన్ని చూపుతాయి - ఇవన్నీ మన అర్థం చేసుకోవడానికి ప్రయత్నం చేద్దాము.

దర్శనే స్పర్శనే వాపి భాషణే భావనే తథా

యత్ర ద్రవత్యంతరంగం స స్నేహః ఇతి కథ్యతే

ఎవరినైతే చూసినప్పుడు గాని, స్పృశించినప్పుడు కానీ, మాట్లాడినప్పుడు కానీ, మనసులో

భావించినప్పుడు కానీ, మనస్సు ఆహ్లాదంతో, ఆనందంతో ద్రవిస్తుందో అటువంటి అనుబంధాన్ని స్నేహం

అంటారు.

జీవితంలో మనకు కొందరు కనిపించినప్పుడు వారితో మాట్లాడదామని గానీ, వారూ మనమూ

ఒకేలా ఆలోచిస్తున్నామని గానీ అనిపిస్తుంది. అటువంటి వారితో మన మనస్సులోని విషయాలను,

సందేహాలను చెపుదామనీ, వారి సలహా తీసుకుందామనీ అనిపిస్తుంది. ఇది ప్రతిసారీ ఏ ప్రేమ

వ్యవహారమో కానవసరం లేదు. మనల్ని ఆకర్షిస్తున్నట్టు తోచేవాడికి ఎంత వయస్సుంది, ఎంత



చదువుకున్నాడు, ఎంత ధనవంతుడు - అన్నవేవీ మనం పట్టించుకోము. మన మనస్సు మనకు చెపుతుంది

- అంతే. ఆ మనిషి మనకు స్నేహితుడవుతాడు. “తా వలచినది రంభ, తా మునిగినది గంగ!” అనే సామెత

ఇక్కడ బాగా సరిపోతుంది. నూటికి తొంభైతొమ్మిది సార్లు అదే మన కొంప ముంచుతుంది కూడా.

సాధారణంగా మనం స్నేహం అనే దానికి ఎక్కువ విలువ ఇవ్వము. స్నేహమంటే స్నేహితులతో

కాసేపు సరదాగా కాలక్షేపం చేయడం అనీ, కబుర్లు చెప్పుకోవడం అనీ, అనుకుంటాం. లేకపోతే

వృద్ధాప్యంలో స్నేహితులతో కలసి తిరిగితే ఆరోగ్యం బాగుపడుతుంది అనుకుంటాం. కానీ స్నేహం అనే

దానికి జీవితంలో అంతకంటే ఎంతో ముఖ్యమైన పాత్ర ఉంది. స్నేహం అనే దానిని సరిగా అర్థం

చేసుకున్నప్పుడు, అది మనిషి జీవితంలో ఎంత ముఖ్యమైనదో, అందులో అనుక్షణం ఆచితూచి ఎలా

అడుగువెయ్యాలో, చెడు స్నేహాలు, చవట స్నేహాలు మనల్ని ఎలా దుఃఖాలలో ముంచుతాయో

అర్థమవుతుంది. 

ఎలుగుబంటి సలహా

ఇద్దరు బాటసారులు ఒక దోవలో నడచిపోతూ ఉంటే హఠాత్తుగా వారి ఎదురుగా ఒక పెద్ద

ఎలుగుబంటి ప్రత్యక్షమైంది. అది వారిని గమనించే లోపలే వారిలో ఒకడు తోవ ప్రక్కనున్న ఒక చెట్టు

మీదకు ఎగబాకి దాని కొమ్మలలో కనపడకుండా కూర్చున్నాడు. రెండవ వాడికి అంత వేగంగా పారిపోయే

చాకచక్యం లేదు. వాడు అటూయిటూ చూసేలోపలే అది వాడి దగ్గరకు వచ్చేస్తోంది. ఇక చేసేది లేక, వాడు

కదలకుండా నేలమీద పడి చనిపోయినట్టు నటించాడు. ఆ ఎలుగుబంటి వచ్చి వాడి చుట్టూ తిరిగి వాసన

చూసింది. కానీ వాడు ఎంతమాత్రం కదలకుండా, ఊపిరి కూడా పీల్చకుండా, అలాగే పడుకున్నాడు.

చనిపోయిన కళేబరాలను ఎలుగుబంట్లు ముట్టుకోవంటారు కదా. అలాగే ఆ ఎలుగ్గొడ్డు అతణ్ణి ఏమీ

చేయకుండా వదిలి వెళ్ళిపోయింది. ప్రమాదం దాటిందని రూఢిచేసుకుని, మొదటివాడు చెట్టుదిగి వచ్చి,

హాస్యాలాడుతున్నట్టుగా, “ఏరోయ్! ఆ భల్లూకం నీ చెవిలో ఏదో గుసగుస లాడిందే! ఏమి చెప్పింది రా?”

అని అడిగాడు. దానికి రెండవవాడు, “చాలా మంచిమాట చెప్పింది రా! ‘ఏ స్నేహితుడైతే అపాయం

కనపడీ కనపడగానే పారిపోతాడో, అటువంటి వాడితో కలసి ఎప్పుడూ ప్రయాణం చేయకు!’ అని

చెప్పింది” అన్నాడు.



అపాయం ఎదురైనప్పుడే సరైన స్నేహితుడెవరో బయటపడుతుంది అని ఈ ఈసప్ కథ నీతి.

సరైన స్నేహితుడు కనుక జీవితంలో దొరికితే, జీవితం ఆనందంతో నిండిపోతుంది. అలా కాక

పనికిమాలినవాడు స్నేహితుడుగా తయారైతే జీవితం నాశనమవుతుంది.

బంధువులు - స్నేహితులు

God gave us relatives, but thank God - we can choose our friends! “మనం

అడగకుండానే దేవుడు పుట్టుకతో చుట్టరికాలను చుట్టబెట్టి, చుట్టాలను కట్టబెడతాడు. కానీ ఆ దేవుడికే

కృతజ్ఞతలు చెప్పండి. ఎందుకంటే మన స్నేహితులు ఎవరో మనమే ఎన్నుకునే అవకాశాన్ని ఇచ్చాడు

కదా!” అని ఎవరో జ్ఞాని అన్నాడు.

చుట్టాల గురించి ఎవర్ని అడిగినా వారితో ఎప్పుడూ తమ ఆలోచనలు సక్రమంగా కలవవని

చెపుతారు. అందుకే మనుష్యులు చుట్టాలను వదిలించుకోవాలని చూస్తారు, స్నేహితుల కోసం

వెంపర్లాడతారు.

స్నేహం - తత్త ్వం

ప్రకృతిలో ఉన్న ప్రతి విషయం దాని పక్కన ఉన్న పరిసరాలవల్ల ప్రభావితమవుతుంది. ఎంతగా

అవుతుందంటే, దానిని గుర్తుపట్టడానికి వీల్లేనంతగా మారిపోయినా ఆశ్చర్యపోనక్కరలేదు.

మొక్కలు తమ చుట్టుప్రక్కల ఉన్న మొక్కలలో విజయవంతంగా మనగలుగుతున్న మొక్కలను

అనుకరిస్తాయి. వాటి ఆకులు, మొక్క ఆకృతి కూడా ఆ విజయవంతమైన మొక్కలాగా మారిపోతాయి.

పొలంలో వరి పంట వేశారనుకోండి. చూడడానికి వరిలాగే ఉన్న కలుపు మొక్కలు కూడా దానితో

పెరుగుతాయి. నిజానికి ఈ కలుపు మొక్కలు పరిణామంలో వరిమొక్కలను అనుకరించడం

నేర్చుకున్నాయి. ఆ వరి మొక్కల్ని రైతు చాలా బాగా కాపాడుతాడు కదా. అందుచేత ఆ మొక్కలు మరి

మొక్కలతో కలిసి పోయి ఉంటాయి. దాని వల్ల వాటిని రైతు త్వరగా గుర్తుపట్టలేడు కనుక వరి మొక్కలతో

పాటు అవి కూడా బ్రతికేస్తాయన్నమాట.

ఇదే రకమైన ప్రవర్తన పురుగులలో, జంతువులలో కూడా కనిపిస్తుంది. లుగుబ్రిస్ అనేవి ఆఫ్రికాలో

కనిపించే ఒక రకమైన బల్లులు. ఇవి నల్లటి రంగులో లేత పసుపు రంగు గుండ్రటి చుక్కలతో నడుము



వంచి గూనితో నడుస్తాయి. నిజానికి వాటికి అలా నడవవలసిన అవసరం లేదు. కానీ జాగ్రత్తగా గమనిస్తే,

అవి ఆంథియా అనే పేరుగల నేలమీద ప్రాకే పెంకుపురుగులను అనుకరిస్తున్నాయని మనకు అర్థమవు

తుంది. ఈ పురుగులు కూడా నల్లరంగులో ఉండి లేతరంగులో గుండ్రటి మచ్చలను కలిగి వుంటాయి. ఈ

ఆంథియా పెంకుపురుగులు చాలా విషపూరితమైనవి కాబట్టి వాటి జోలికి పెద్దజంతువులు ఏవీ పోవు.

లుగుబ్రిస్ బల్లులు ఆంథియా పురుగులను అనుకరించి వాటిలాగా కనిపించడం కోసం తెచ్చిపెట్టుకున్న

గూనితో నడవడం వల్ల, పెద్ద జంతువులేవీ వీటి జోలికి కూడా రావు. ఆ విధంగా ఆ బల్లులు

విజయవంతంగా మనుగడ సాగిస్తున్నాయి. ఇందులో మనం అర్థం చేసుకోవలసిన విషయం ఏమిటంటే,

బల్లుల లాంటివి పరిణామక్రమంలో హీనమైన జీవులు. అటువంటివి కూడా అదే ప్రదేశంలో జీవిస్తున్న

పురుగుల సహవాసంలో వాటి లక్షణాలను అలవరచుకుంటున్నాయి.

ఇదే మనుష్యుల స్థాయిలో ఎలా ఉంటుందో ఊహించండి! మనుషుల స్థాయిలో స్నేహం అంటే

కేవలం కలిసి సమయం గడపడమే కాదు. అది ఒకరి గురించి ఒకరు నిరంతరం ఆలోచించడం కూడా.

స్నేహం అనేది మనిషి యొక్క మనస్సు, హృదయాల లోతుల నుంచి పుట్టుకొస్తుంది కాబట్టి అది చాలా

ఎక్కువగా మనుష్యుల యొక్క వ్యక్తిత్వాన్ని ప్రభావితం చేస్తుంది. ఇక అదే సందర్భంలో, ఆ మనిషి కనుక

మనకు నచ్చినవాడు అయితే, మన దృష్టిలో గొప్పవాడి కింద కనిపిస్తే, అతడు మన మీద చూపించే

ప్రభావం మరింత ఎక్కువగా ఉంటుంది. ‘ఆరు నెలలు సావాసం చేస్తే వారు వీరవుతారు!’ అని తెలుగులో

సామెత.

పరమశివుడి తల మీద చేరిన చంద్రుడి గురించి “యమాశ్రితోపి వక్రోపి చంద్రః సర్వత్ర వంద్యతే!”

అని చెపుతారు. తన ఇంద్రియాల మీద గొప్ప పట్టు సాధించినవాడు పరమశివుడు. అలాంటి వాడి తల

మీదకు చేరడం వల్ల చంద్రుడికి కూడా అందరూ గౌరవం ఇస్తారట. నిజానికి శివుడితో పోలిస్తే చంద్రుడు

పెద్దగా సాధించినదేమీ లేదు. ఆపైన చంద్రుడి శరీరం కూడా వంకరగా ఉంటుంది. జనం ఆ వికారాన్ని

కూడా పట్టించుకోకుండా నమస్కారాలు పెడతారుట!

కాబట్టి మనం ఎవరితో స్నేహం చేస్తామన్నది మన జీవితంలో ఎలా ఎదుగుతా మన్నదాన్ని

నిర్ణయిస్తుంది.



మంచి దొంగ

పంచతంత్రం అనే గ్రంథం ప్రపంచ సాహిత్యంలోనే అత్యంత అరుదైన పుస్తకం. అంతేకాక చాలా

పురాతనమైనది కూడా. అందుచేతనే ఈ గ్రంథం ప్రపంచంలోని అనేక భాషలలో అనేక పేర్లతో అనేక

రూపాలలో కనిపిస్తుంది. ఈసప్ కథలు అనే పుస్తకం కూడా పంచతంత్రానికి అనుకరణే. ఆ పుస్తకంలో

జీవితంలో అనేక సందర్భాలలో ఎలా మెలగాలో తెలిపే అత్యద్భుతమైన కథలు అనేకం ఉన్నాయి. అందులో

కనిపించే ఈ శ్లోకాన్ని చూడండి.

పండితోపి వరం శత్రుః న మూర్ఖో హితకారకః

వానరేణ హతో రాజా విప్రాః చోరేణ రక్షితాః

పై శ్లోకంలో - శత్రువైనా సరే పండితుడైనవాడే, అంటే మంచి తెలివిగలవాడే మనకు మేలు

చేస్తాడు కానీ మూర్ఖుడైన వాడు స్నేహితుడైనా సరే మనకు చేటు తెచ్చిపెడతాడు. అది ఎలాగంటే,

రాజుగారిని పెంపుడు కోతి చంపితే, విప్రులైన ఆ ముగ్గురు స్నేహితులని ఒక దొంగ రక్షించాడు - అని

చెప్పబడింది. ఆ రెండు కథలేమిటో చూద్దాం.

ముందుగా రెండవ కథ. రత్నపురం అనే దేశంలో బ్రాహ్మణ యువకులు ముగ్గురు స్నేహితులుగా

ఉండేవారు. ముగ్గురూ కలిసి పనీపాటా లేకుండా తిరుగుతూ ఉండేవారు. ఇక కొన్నాళ్ళకు పెద్దలందరూ

కలసి చీవాట్లు పెట్టారు. దానితో వారు ముగ్గురూ ఎక్కడికైనా పోయి ఏదైనా సాధించాలని అనుకున్నారు.

వారిలో ఒకడు “మనం రోహణపర్వతం మీదకు వెళదాం. అక్కడ నీలమణి వజ్రాలు దొరుకుతాయి. మన

అదృష్టం బాగుంటే ఎవ్వరూ నోరెత్తకుండా ఉండేంత ధనం సంపాదించవచ్చు!” అని చెప్పాడు. వారు

ముగ్గురూ సరే అనుకుని బయలుదేరారు. అక్కడ వారికి నిజంగానే అతి విలువైన నీలమణి వజ్రాలు

తలావొకటి దొరికాయి. వాటితో తన దేశానికి తిరిగి బయలుదేరారు. అయితే దొంగలతో ఉండే త్రోవలో

ఆ వజ్రాలతో వెళ్ళడం ఎలా అని వారికి అనుమానం వచ్చింది. అప్పుడు వారిలో ఒకడు, “ఈ వజ్రాలను

అన్నంలో పెట్టుకుని మింగేద్దాం. ఎల్లుండికల్లా రత్నపురం చేరుకుంటాముగా. అక్కడ ఆముదం త్రాగి

వాటిని బయటకు తీసుకుందాం!” అనుకున్నారు.

ఇదంతా వెనుక నుండి గమనిస్తున్న ఒక దొంగ వారితో నెమ్మదిగా స్నేహం చేసి, “అయ్యా! నేను

కూడా రత్నపురం వెళ్ళాలి. దారిలో దొంగల భయం పెచ్చు. నన్ను కూడా మీతో రానివ్వండి!” అని వారిని



కోరాడు. మరొకరు తోడుంటే మంచిదే అనుకుని వాళ్ళు అతణ్ణి రానిచ్చారు. ఇక ఆ దొంగ కూడా వారితో

బాటు బయలుదేరాడు. నిజానికి, వారి దగ్గరి వజ్రాలను కాజెయ్యాలని అతడి అసలు ఆలోచన.

అవసరమైతే వారిని చంపి, వారి పొట్టలు కోసి ఆ వజ్రాలను తీసుకుపోవడానికి కూడా అతడు సిద్ధమే.

అనుకున్నట్టుగానే వారు బందిపోట్లుండే ప్రాంతానికి వచ్చారు. ఆ బందిపోట్ల నాయకుడి దగ్గర

ఒక చిలుక ఉంది. ఆ దారిలో ఎవరైనా ధనం తీసుకుని ప్రయాణిస్తూ ఉంటే, అది అరుస్తుంది. అది

అరవగానే బందిపోట్లు వారిని అడ్డగించి, వారి ప్రాణాలు తీసైనా సరే వారి డబ్బు తీసుకునేవారు. అదే

విధంగా ఆ చిలుక వీరిని చూడగానే అరిచింది. నాయకుడు వీరిని పట్టి తెమ్మన్నాడు. వారిని

ఆపాదమస్తకం వెతికినా వారి దగ్గర ఏమీ దొరకలేదు. ఆ నలుగురూ కూడా అదే మాట చెపుతున్నారు.

నాయకుడు వారిని విడువమన్నాడు. కానీ ఆ చిలుక మాత్రం అరవడం మానలేదు. దానితో ఆ

నాయకుడికి అనుమానం వచ్చి, వారి పొట్టలు చీల్చి చూడమన్నాడు. ఆ నలుగురికీ పై ప్రాణాలు పైనే

పోయాయి.

అప్పుడు నాలుగోవాడైన దొంగ ఆలోచించాడు. “ఇప్పుడు ఈ ముగ్గురిలో ఎవరి పొట్ట చీల్చినా సరే,

అందులో వజ్రం దొరుకుతుంది. ఆ తర్వాత అందరి పొట్టలూ చీలుస్తారు. వారితోపాటు నాకు కూడా చావు

తప్పదు. ‘చావు ఎలాగూ తప్పదు కాబట్టి శరీరాన్ని నలుగురి మేలుకీ వినియోగించు!’ అని పెద్దలు

చెపుతారు కదా. ఇప్పుడు నేను ముందుగా నా పొట్ట చీల్చమంటాను. అందులో ఏమీ ఉండదు కాబట్టి

కనీసం వీరి ముగ్గురి ప్రాణాలైనా నిలబడతాయి. ఎలాగూ జీవితమంతా దుర్మార్గమైన పనులు చేస్తూనే

గడిపాను. అటువంటప్పుడు ఒక్క మంచి పనైనా చేయడం మేలు కదా!” అనుకున్నాడు.

ఆ దొంగ ఆ బందిపోట్ల నాయకుడితో “అయ్యా, ‘మా పొట్టలలో కూడా ఏమీ లేదు!’ అని ఎంత

చెప్పినా మీరు వినడం లేదు. నా కళ్ళ ఎదుట నా మిత్రుల ప్రాణాలు పోవడం నేను చూడలేను. ముందుగా

నా పొట్ట చీల్చండి. నా పొట్టలో ఏమీ లేకపోతే అప్పుడైనా నా ప్రాణస్నేహితులు ముగ్గురినీ విడిచిపెట్టండి!”

అని వేడుకున్నాడు. అతడి మాటలు విని ఆ ముగ్గురు స్నేహితులూ నిర్ఘాంతపోయారు. బందిపోట్ల

నాయకుడు సరేనని అతడి పొట్ట ముందు చీల్చమన్నాడు. అందులో ఎంత వెతికినా ఏమీ కనపడలేదు.

తన మిత్రుల కోసం అలా ప్రాణాలు అర్పించినవాణ్ణి చూసి ఆ బందిపోట్ల నాయకుడికి కూడా మనసు

కరిగిపోయింది. మిగిలిన ముగ్గురినీ పొమ్మన్నాడు. అయితే అతడి చిలుక మాత్రం మళ్ళీ గొంతు

చించుకుని అరవడం మొదలుపెట్టింది. ఇక ఆ నాయకుడు భరించలేక, ఆ చిలుకనే చంపేశాడు.



ఆ నాలుగవవాడు వారి ముగ్గురికీ శత్రువుగానే వారి వద్దకు వచ్చి చేరాడు. బందిపోట్ల బారిన

పడకపోతే బహుశా అతడే వారి ప్రాణాలు తీసేవాడేమో కూడా. అయినప్పటికీ వాడు తెలివిగలవాడు,

మంచితనం ఏమిటో తెలిసిన పండితుడు. చివరికి వాడి స్నేహమే ఆ ముగ్గురు మిత్రుల ప్రాణాలను

కాపాడింది.

ఇక మొదటి కథ. ఒక దేశపు రాజు ఒక కోతిని మచ్చిక చేసి పెంచాడు. రాజుగారి కోతి కదా!

అందుకని దానికి బాగా తిండిపెట్టి బలంగా తయారు చేశారు. దానికి తోడు రాజుగారు దానికి

పట్టుబట్టలతో దుస్తులు తయారు చేయించి కట్టించేవాడు. ఆ పైన దానికొక పెద్ద కత్తిని కూడా ఇచ్చారు.

అది ఆ కత్తిని ఒక సైనికుడిలాగా పట్టుకుని కోతిఠీవితో నడుస్తూ ఉంటే దాన్ని చూసి రాజుగారు

మురిసిపోయేవాడు. ఆ కోతి రోజంతా రాజు వెనుకే తిరుగుతూ ఉండేది.

అయితే ఒక రోజు మధ్యాహ్నం విశ్రాంతిగా నడుం వాలిస్తే రాజుకు నిద్రపట్టేసింది. మన కోతి

సైనికుడు యథాప్రకారం కాపలా కాస్తున్నాడు. అప్పుడు ఒక ఈగ వచ్చి రాజు మీద వాలింది. కోతి దాన్ని

చేతితో తోలివేసింది. అది ఎగిరి మళ్ళీ రాజు మీదే వాలింది. ‘రాజు మీద ఈగను కూడా వాలనివ్వ’ని మన

కోతిరక్షకభటుడు దాన్ని ఎన్నిసార్లు తరుముతున్నా అది మళ్ళీమళ్ళీ రాజు మీద వాలుతూనే ఉంది. ఇక

కోపం పట్టలేక మన కోతివీరుడు తన పరాక్రమాన్ని చూపే సమయం ఆసన్నమయిందని రొమ్ము విరిచాడు.

కత్తి బయటకు తీశాడు. ఈగను చంపడానికి పైకెత్తాడు. ఈగ సరిగ్గా రాజుగారి గొంతు మీద వాలింది.

తరువాత ఏమి జరిగిందో చెప్పనక్కరలేదు కదా. కాబట్టి ఆ కోతి లాంటి మూర్ఖుడు మనకు హితం

చేసేవాడిలాగానే కనిపిస్తాడు కానీ వాణ్ణి పక్కనపెట్టుకుంటే వచ్చేది సర్వనాశనమే.

శత్రువు అయినప్పటికీ మంచి ఏమిటో తెలిసిన వాడు కాబట్టి ఆ దొంగ చేత ఆ ముగ్గురు విప్రుల

ప్రాణాలు కాపాడబడ్డాయి కానీ కోతిలాంటి మూర్ఖుడైన వాణ్ణి స్నేహితుడిగా పెట్టుకుని, ఆ రాజు ప్రాణాలు

పోగొట్టుకున్నాడు.

ఈ పంచతంత్రం అనే పుస్తకంలో కనిపించే కథలు అధికంగా స్నేహాల గురించీ, సహవాసాల

గురించీ మాట్లాడతాయి. ఆ అద్భుతమైన గ్రంథాన్ని ప్రతి ఒక్క విద్యార్థీ, ప్రతి మనిషీ చదవాలి. ఆ ఒక్క

గ్రంథాన్ని అందరూ చదివి అర్థం చేసుకోగలిగితే అదే అత్యద్భుతమైన విద్యాభ్యాసం. దానితోనే దేశపు ప్రగతి

గతి మారిపోతుంది.



స్నేహం మనమీద ఎలాంటి ప్రభావాన్ని చూపుతుంది?

సంతప్తాయసి సంస్థితస్య పయసో నామాపి న శ్రూయతే

ముక్తాకారతయా తదేవ నలినీపత్రస్థితం దృశ్యతే ।

అంతస్సాగర శుక్తిమధ్యపతితం తన్మౌక్తికం జాయతే

ప్రాయే ణాధమమధ్యమోత్తమ జుషా మేవంవిధా వృత్తయః ॥ 

భర్తృహరి చెప్పిన ఈ శ్లోకంలో ఎవరితో కలసి ఉంటే జీవితం ఏ విధంగా పరిణమిస్తుందో చాలా

అందంగా వివరించారు. ఈ శ్లోకాలను కంఠస్థం చేయడం ఎంత అవసరమో ఎన్నిసార్లు చెప్పినా తక్కువే.

బాగా కాల్చిన యినుము మీద పడిన నీటి చుక్క, ‘నీరు’ అనే మాట పలికే లోపలే ఆవిరయి

పోతుంది. అదే చుక్క తామరాకు మీద పడితే ముత్యంలాగా ప్రకాశిస్తుంది కానీ అది నిజమైన ముత్యం

కాదు కదా. ఇంక ఆ నీటి బిందువే కనుక సముద్రంలోని ముత్యపుచిప్పలో పడితే అది ముత్యంగా

తయారవుతుంది. అదే విధంగా మనుష్యులలో అధములు, మధ్యములు, ఉత్తములు ఉంటారు. వారిలో

మనం ఎవరితో స్నేహం, సహవాసం చేస్తే మనకు వచ్చే ఫలితం వారిని బట్టి వస్తుంది. కాల్చిన ఇనుము

లాంటి అధముల నాశ్రయిస్తే సర్వనాశనం కలుగుతుంది. తామరాకులాంటి మధ్యముల వలన సౌఖ్యము

కలిగినట్టుగా తోస్తుంది కానీ అది కేవలం పైపైకి కనిపించేదే. కానీ ముత్యపుచిప్ప లాంటి ఉత్తములను

ఆశ్రయిస్తే నిజమైన సుఖం కలుగుతుంది. 

మనిషి జ్ఞానాన్ని సాధించిన జంతువు. ఆ పైన చాలా సంక్లిష్టమైన భాష ద్వారా ఒక మనిషి తాను

సంపాదించిన జ్ఞానాన్ని పక్క వారికి ఇవ్వగలడు. మనిషి తన పరిసరాల గురించి, ప్రకృతిని గురించి

చాలావరకూ తన తోటి మనుష్యులతో మాట్లాడడం ద్వారా, వారు చెప్పినవి అర్థం చేసుకోవడం ద్వారా

నేర్చుకుంటాడు. అలా నేర్చుకునేవి తానే చూసి, అనుభవించి ఉండనక్కర లేదు. తోటివారి వర్ణనల ద్వారా

మనిషి ఎన్నో విషయాలు నేర్చుకుంటాడు. తన కంటే విజయవంతంగా బ్రతుకు సాగిస్తున్న వారిని మనిషి

తేలికగా అనుకరించగలుగుతాడు.

పైన చర్చ అంతా విన్న తర్వాత మనకు అర్థమయ్యే విషయమేమిటంటే, మనిషి తోటివారితో కలిసి

ఉండడం ద్వారా తాను చాలా విషయాలు నేర్చుకోగలుగుతాడు, వారి ద్వారా జీవితాన్ని మరింత మెరుగ్గా

జీవించడానికి కావలసిన జ్ఞానాన్ని పొందగలుగుతాడు. దానికన్నా మిన్నగా తాను కూడా వారికి



సహాయపడగలుగుతాడు, వారిని ఉన్నతంగా తీర్చిదిద్దగలుగుతాడు - ఎప్పుడైతే మనిషి మంచితనాన్ని

అలవరచుకుని, తన గురించే నిరంతరం ఆలోచించకుండా, ఇతరులకు తానెలా సహాయపడగలనా అని

ఆలోచిస్తాడో, అప్పుడు అతడు మంచి స్నేహితుడు అవుతాడు, మంచి స్నేహితులను సంపాదించ

గలుగుతాడు.

మంచి స్నేహాలు - చెడు స్నేహాలు

మన పురాణాలలో కొన్ని అద్భుతమైన స్నేహాలు కనిపిస్తాయి. వాటిలో మంచి స్నేహాలే కాక చెడు

స్నేహాలు కూడా ఉన్నాయి. వాటిని చదివితే - స్నేహం అంటే ఏమిటి, అది ఎలా ఉండాలి, స్నేహం

చెయ్యాలనుకునే వారికి ఎటువంటి దృక్పథం ఉండాలి - అన్న విషయాలు మనకు అర్థమవుతాయి.

అటువంటి స్నేహాలలో కొన్నింటిని ఉదాహరణగా తీసుకుని ఇప్పుడు చదువుదాము.

దుర్యోధనుడు - కర్ణుడు

పురాణాలలో కనిపించే స్నేహాలలో అందరికీ తెలిసిన స్నేహంగా చెప్పుకోదగినది దుర్యోధనుడికి,

కర్ణుడికి మధ్య ఉన్న స్నేహమే.

ధృతరాష్ట్రుడు, పాండురాజు, విదురుడు అన్నదమ్ములు. పాండురాజు మహావీరుడై అన్ని

రాజ్యాలనూ ఓడించి హస్తినాపురానికి అంతులేని సంపదలను తెచ్చిపెట్టినా అన్నగారనే గౌరవంతో

గుడ్డివాడైన ధృతరాష్ట్రుణ్ణే రాజుగా చూసుకున్నాడు. విదురుడు వారికి మంత్రి.

పాండురాజు కొడుకులు పాండవులు. పాండురాజు పాండవులు అయిదుగురూ చిన్నవారిగా

ఉండగానే మరణించాడు. ధృతరాష్ట్రుడి కొడుకులు నూరుగురు కౌరవులు. వారిలో దుర్యోధనుడు

పెద్దవాడు. దుర్యోధనుడు గదాయుద్ధంలో మంచి నేర్పు కలిగినవాడు. కౌరవుల కన్నా వయస్సులో కూడా

పెద్దవారైన పాండవులు అన్ని విధాలుగా బలవంతులుగా తయారవ్వడం చూడలేక, ఏదోవొక విధంగా

పాండవులను అంతం చేసి రాజ్యం మొత్తం తానే పొందాలని అనుకుంటూ ఉండేవాడు. అతడికి కర్ణుడు

స్నేహితుడు. కర్ణుడి కథ మనందరికీ తెలుసు. కర్ణుడు సూర్యుడి అంశతో కుంతికి పుట్టిన కొడుకు. అయితే

అతణ్ణి కుంతి పెంచలేదు. రథసారధుల కుటుంబంలో పెరిగాడు. ద్రోణుడి దగ్గర విద్య నేర్చుకున్నాడు.

విలువిద్యలో గొప్ప నేర్పరితనాన్ని సాధించాడు కానీ ఎప్పుడూ గురువు మీద నిజమైన ప్రేమను, గౌరవాన్ని



చూపలేదు. విద్య నేర్చుకోవడంలో చిత్తశుద్ధిని చూపలేదు. దానితో ద్రోణుడు అన్ని అస్త్రాలనూ నేర్పలేదు.

ఇక ద్రోణుడితో లాభం లేదనుకుని పరశురాముడి దగ్గరకు వెళ్ళి అబద్ధం చెప్పి అస్త్రశస్త్రాలన్నీ

నేర్చుకున్నాడు. అయితే చివరికి తన అబద్ధం బయటపడి, తాను నేర్చుకున్న అస్త్రాలు నిజంగా

అవసరమైనప్పుడు పనిచేయవని పరశురాముడి చేత శాపం పొందాడు.

కర్ణుడికి పాండవుల మీద, మరీ ముఖ్యంగా అర్జునుడి మీద, విపరీతమైన ద్వేషం. ‘అర్జునుణ్ణి

ఎప్పటికైనా యుద్ధంలో ఓడించాలి, వీలైతే చంపాలి!’ అన్నదే కర్ణుడి జీవితంలో కనిపించే ఒకేవొక్క

ఆశయం. అయితే ఆ ఆశయాన్ని సాధించడానికి అతడు నానా అడ్డదారులూ తొక్కాడు. మొత్తం మీద

కర్ణుడు కూడా విలువిద్యలో ఆరితేరిన వీరుడే. అతడికి ఉన్న విలువిద్యా కౌశలాన్ని చూసి అతడి

సహాయంతో పాండవులను జయించవచ్చునని దుర్యోధనుడు ఆశపడ్డాడు. అతణ్ణి తనవైపు తిప్పుకోవడం

కోసం అతడికి అంగ రాజ్యం (ఇప్పటి బెంగాల్) ఇచ్చాడు. తనకు అంగరాజ్యం ఇచ్చాడన్న కృతజ్ఞతతో

అతడు ఎలాంటివాడో చూడకుండా దుర్యోధనుడితో కర్ణుడు చేతులు కలిపాడు. అప్పటి నుంచి వారిద్దరి

మధ్య గొప్ప స్నేహం కుదిరింది.

వారిద్దరికీ జీవితంలో ఒకటే లక్ష్యం. అది పాండవులను అంతం చేయడం. అలా వారిద్దరూ

జీవితాంతం స్నేహితులుగా ఉండిపోయారు. వారిద్దరి మధ్య చిన్న విభేదం కూడా రాలేదు. అయితే

దుర్యోధనుడు దుర్మార్గుడు, లోభి. అతడు జీవితంలో చేసిన పనులన్నీ కూడా దుర్మార్గపు పనులే.

పాండవులు యుద్ధవిద్యలలోనూ, ధనసంపదలోనూ, పేరుప్రఖ్యాతులలోనూ తనను ఎంతో మించిపోవడం

దుర్యోధనుడు ఎంతమాత్రం సహించలేక పోయాడు. భీష్ముడు, ద్రోణుడు, కృపుడు, విదురుడు చివరికి

వ్యాసుడు, నారదుడు చెప్పినా వారిని ద్వేషించడం మానుకోలేదు. దుర్యోధనుడు చేసే దుర్మార్గాలను

ప్రత్యక్షంగా చూసినప్పటికీ, బహుశా అది తప్పు అని తెలిసినప్పటికీ కూడా, కర్ణుడు దుర్యోధనుణ్ణి ఎప్పుడూ

వారించలేదు. పైగా, అతడు చేసిన ప్రతి పనికీ ‘తాన అంటే తందాన’ అన్నాడు. అతడితో కలసి కుతంత్రాలు

పన్నాడు. మహాభారతంలో అనేకచోట్ల మనకు కర్ణుడి బలపరాక్రమాల మీద దుర్యోధనుడు ఆధారపడడం,

అయితే ప్రతిసారీ కర్ణుడు ఓడిపోవడం కనిపిస్తుంది.

ధర్మరాజు, శకునితో మాయాజూదంలో ఓడిపోయినప్పుడు, ద్రౌపదిని సభకు ఈడ్చుకు రమ్మన్న

వారిలో కర్ణుడు కూడా ఉన్నాడు. ఆ సందర్భంలో ద్రౌపదితో పాటు, పాండవులను నానా మాటలూ

అన్నవారిలో కర్ణుడు కూడా ముఖ్యుడు.



అరణ్యవాసం చేస్తున్న పాండవులకు తమ అధికారదర్పం చూపిద్దామని దుర్యోధనుడు వాళ్ళున్న

చోటికి బయలుదేరాడు. దానినే ‘ఘోషయాత్ర’ అంటారు. అయితే దారిలో వారికి గంధర్వులతో తగాదా

అయ్యింది. వారితో జరిగిన యుద్ధంలో ఆ గంధర్వులు కొట్టిన బాణం దెబ్బల బాధకి ఓర్చుకోలేక కర్ణుడు

దుర్యోధనుణ్ణి వదిలి పారిపోయాడు. ఆపైన దుర్యోధనుడు ఒంటరిగా పోరాడుతూ వారికి చిక్కి, బందీ

అయ్యాడు. ఈ విషయం తెలుసుకున్న ధర్మరాజు, ‘మాలో మేము తగవులాడుకోవచ్చుగాక కానీ బయటి

వారితో తగాదా అయితే మాత్రం మేము 105 మందిమి!’ అని చెప్పి భీముణ్ణి, అర్జునుణ్ణి పంపించాడు.

వారు ఆ గంధర్వులను ఓడించి, దుర్యోధనుణ్ణి విడిపించారు. దీనితో అతడు మరింత అవమానంతో

కుంగిపోయాడు.

అలాగే పాండవులు అరణ్యవాసం ముగించి, విరాటరాజ్యంలో అజ్ఞాతవాసం చేస్తున్న సమయంలో

దుర్యోధనుడు అక్కడి గోవులను దొంగిలిస్తే వాటిని కాపాడడం కోసం పాండవులు బయటపడతారని

పన్నాగం రచించాడు. దానినే 'ఉత్తరగోగ్రహణం' అన్నారు. అందులో కర్ణుడు నేరుగా అర్జునుణ్ణే

ఎదుర్కోవలసి వచ్చింది. అప్పుడు కూడా కర్ణుడి పరాక్రమం ఎందుకూ పనికి రాలేదు. అర్జునుడు కొట్టిన

బాణాల దెబ్బకు తట్టుకోలేక, ఆ బాధ భరించలేక, కర్ణుడు అక్కడ నుంచి పారిపోయాడు. అంతేకాక

వారందరినీ సమ్మోహనాస్త్రంతో మూర్ఛపోయేలా చేసి, అర్జునుడు గోవులను వెనక్కి తోలుకుపోయాడు.

అయినా, కర్ణుడు తన వీరత్వం గురించి విర్రవీగడం మానలేదు. కురుక్షేత్రయుద్ధం ప్రారంభమై

నప్పుడు, భీష్ముడు, ద్రోణుడు లాంటి మహామహులైన యోధుల ముందు “పాండవుల నందరినీ నేనొక్కడినే

చంపగలను!” అంటూ ప్రగల్భాలు పలికాడు. ఇతడి సంగతి ముందే తెలిసిన భీష్ముడు, ఏయే సందర్భాలలో

అతడు అర్జునుడితో ఎలా ఓడిపోయినదీ గుర్తుచేయడమే కాక, అర్ధరథుణ్ణి చేసి యుద్ధంలో నిలబెట్టాడు.

అది తనకు అవమానంగా భావించి, రోషం వచ్చి, భీష్ముడు బ్రతికున్నంత కాలం యుద్ధం చేయనని శపథం

చేశాడు. దానివల్ల దుర్యోధనుడికి నష్టమే ఎక్కువ జరిగింది.

అయితే కర్ణుడిలో మంచి లక్షణం లాగా కనిపించే ఒకేవొకటి దుర్యోధనుణ్ణి విడిచిపెట్టకపోవడం.

‘నువ్వు కుంతికి పుట్టిన మొదటి కొడుకువు!' అని నేరుగా కృష్ణుడు వచ్చి తనతో చెప్పినా సరే, ఆ తరువాత

కుంతి, తన తండ్రి అయిన సూర్యుడు చెప్పినా సరే, కర్ణుడు దుర్యోధనుడితో తన స్నేహాన్ని

వదులుకోవడానికి ఇష్టపడలేదు. తాను మాట ఇచ్చాడు కాబట్టి, అంతకాలం దుర్యోధనుడు తనను

గౌరవంగా చూస్తున్నాడు కాబట్టి, అతణ్ణి వదలనని కర్ణుడు అన్నాడు. ఆ ఒక్క మంచి లక్షణం తప్ప కర్ణుడు



చూపినవన్నీ దుర్మార్గపు లక్షణాలే. పాలలో ఒక్క చుక్క నిమ్మకాయ రసం పడితే చాలు పాలు మొత్తం

విరిగిపోతాయి. అదే విధంగా, చెడు లక్షణం ఒక్కటి ఉన్నా చాలు, అది మిగిలిన మంచి లక్షణాల వల్ల

ప్రయోజనం లేకుండా చేస్తుంది.

కర్ణుడు కోసిన కోతలు దుర్యోధనుడి కొంపముంచాయి. మంచిశీలం లేకపోవడమే వారిద్దరి

నాశనానికి కారణమయ్యింది. ఎన్ని బలపరాక్రమాలూ, ఎన్ని దివ్యాస్త్రాలూ ఉన్నప్పటికీ కర్ణుడికి అవేవీ

సమయానికి ఉపయోగపడలేదు. మంచిశీలం లేకపోవడం వల్ల వచ్చే కష్టం ఇదే. అదేమంటే, అటువంటి

వాడి మనస్సు ఏ సమయానికి ఎలాంటి నిర్ణయం తీసుకోవాలో అది తీసుకోకుండా, తప్పు నిర్ణయాలు

తీసుకునే లాగా చేసి, అపజయంవైపు లాగుకొని పోతుంది. కర్ణదుర్యోధనుల స్నేహం నిష్ఫలమైన

స్నేహానికి ఉదాహరణ. దానివల్ల వారిద్దరూ నాశనమయ్యారు.

వారి స్నేహాన్ని చూసి మనకు అర్థమయ్యేది రెండు విషయాలు. దుర్యోధనుడిలాంటి లోభులతో,

చెడ్డవారితో స్నేహం చేయకూడదు. అలాగే కర్ణుడిలాగా ఊరకే గొప్పలు చెప్పే వారితోనూ, నిజంగా నీ

మేలు కోరి, నీలోని పొరపాట్లను ఎత్తిచూపనివారితోనూ స్నేహం చేయకూడదు.

రామాయణంలో కూడా ఇటువంటి ప్రస్తావన ఒకటి కనిపిస్తుంది. హనుమంతుడు రావణుణ్ణి

మొదటిసారి అతడి సభలో చూసినప్పుడు, ‘ఆహా! ఏమి రూపం, ఏమి తేజం!’ అని మెచ్చుకుంటాడు.

‘ఇతరుల భార్యల్ని హరించే దుర్మార్గుడు కాకపోతే ఇతడు దేవతలకే రాజయ్యేవాడు!’ అంటాడు. కాబట్టి

మంచి లక్షణాలుండడమే చాలదు, ఒక్క చెడు లక్షణం కూడా ఉండకూడదు.

కర్ణదుర్యోధనులను గురించిన చర్చలో నిజమైన స్నేహితుడంటే ఎలా ఉండాలో భర్తృహరి చెప్పిన

మాటల్లో చదవడం ఎంతైనా అవసరం.

పాపాన్నివారయతి యోజయతే హితాయ

గుహ్యం నిగూహతి గుణాన్ప్రకటీకరోతి ।

ఆపద్గతం చ న జహాతి దదాతి కాలే

సన్మిత్ర లక్షణమిదం ప్రవదంతి సంతః ॥

దీనికి అర్థం ఏమిటంటే, నిజమైన స్నేహితుడు పాపాలు చేయకుండా వారిస్తాడు. స్నేహితుడు దారి

తప్పుతూ కనిపిస్తే, 'నువ్వు చేసేది తప్పు! చేయకు!' అని చెపుతాడు. స్నేహితుడు మంచి పని

చేయబోతుంటే ప్రోత్సహిస్తాడు. అతడికి సంబంధించిన రహస్యాలు తనకు తెలిసినా, వాటిని వాడు ఎవరికీ



చెప్పకుండా రహస్యంగా ఉంచుతాడు. స్నేహితుడి సద్గుణాలను అందరితో చెపుతాడు. స్నేహితుడికి కష్టం

కలిగితే విడిచిపెట్టిపోడు. పైగా అతడికి ఏది అవసరమో గ్రహించి, దాన్ని ఇస్తాడు. ఆ విధంగా అన్ని వేళలా

శ్రేయస్సు కోరేవాడే స్నేహితుడు.

ఇక్కడ ఒక విషయం మరచిపోకూడదు. మంచి స్నేహితుడంటే మనతో ఎప్పుడూ తియ్యగా ఉండే

మాటలే మాట్లాడతాడని అనుకోకూడదు, అలాంటి వాణ్ణే స్నేహితుడు కావాలనుకోకూడదు. “నచ్చనిమాట

చెపితే నొచ్చుకుంటాడేమో! ఎందుకులే! వాడే తెలుసుకుంటాడులే!” అనుకునేవాడు మంచి స్నేహితుడు

కాదు. మన తప్పు చేస్తున్నప్పుడు, పాపపు పని చేస్తున్నప్పుడు స్నేహితుడు కుండబ్రద్దలు కొట్టినట్టు మనతో

చెపుతాడు. బహుశా నలుగురి ముందూ అలా చెప్పనక్కరలేదు. ఒంటరిగా ఉన్నప్పుడు చెప్పవచ్చు. కానీ

కర్ణుడు ఎప్పుడూ అలా చెయ్యలేదు. దుర్యోధనుడు చేసే తప్పుల్ని ఒక్కసారి కూడా ఎత్తిచూపలేదు. పైపెచ్చు,

‘నీకెందుకు! వాళ్ళందరినీ నేనొక్కడినే చంపుతానుగా!’ అంటూ ప్రగల్భాలు పలికాడు.

ఆ విధంగా వారిద్దరి స్నేహం వారిద్దరి నాశనాన్నే కొనితెచ్చింది.

విదురుడు - ధృతరాష్ట్రుడు - కృష్ణుడు

ధర్మం లేని పరాక్రమం ప్రమాదానికి దారితీస్తుంది. ధర్మరాజు దగ్గర ధర్మం ఉంది, పరాక్రమం

కూడా ఉంది. కానీ దుర్యోధనుడు దగ్గర పరాక్రమం ఉంది కానీ ధర్మం లేదు. అందుచేత అతడి ప్రవర్తన,

పరిపాలన సరైనవి కాలేదు.

దుర్యోధనుడు సరైన వాడు కాదనీ, దుర్మార్గుడనీ ధృతరాష్ట్రుడికి తెలుసు. అయితే అతడి మీద ఉన్న

వల్లమాలిన పుత్రప్రేమతో అతడు ఏ దుర్మార్గం చేస్తున్నా కాదనలేకపోయాడు. ఆ విధంగా రాజుగా

నిష్పక్షపాతంగా వ్యవహరించవలసి ఉన్నప్పటికీ ధృతరాష్ట్రుడు అన్నీ తప్పులే చేశాడు.

విదురుడు ధృతరాష్ట్రుడికి చిన్న తమ్ముడు. ధర్మం ఏమిటో చక్కగా తెలిసిన పండితుడు.

ధృతరాష్ట్రుడికి విదురుడంటే చాలా ప్రేమ, గౌరవం. తనకు చేసే పని సరిగా చేస్తున్నానో లేదో తెలియక

పోయినప్పుడు విదురుణ్ణి పిలిచి మాట్లాడేవాడు. తనకు మనశ్శాంతి లేనప్పుడు, దుర్యోధనుడు చేస్తున్న

వెధవ పనులకు వ్యాసుడు, నారదుడు, భీష్ముడు, ఇతరులు తనను చీవాట్లు పెట్టినప్పుడు కంగారు

పడిపోయి, ఏమయిపోతుందో అన్న భయంతో విదురుణ్ణి పిలిచి తనకు మనశ్శాంతి కలిగించే మాటలు

చెప్పమనేవాడు.



మహాభారతంలో ధృతరాష్ట్రుడు ఏమి చేస్తున్నాడో చూస్తే ఆశ్చర్యం కలుగుతుంది. అతడికి ధర్మం

ఏమిటో తెలుసు. ఆపైన విదురుడు, సంజయుడు, వ్యాసుడు మొదలైన వారందరూ ఏమి చెయ్యాలో

చెపుతూనే ఉన్నారు. కానీ ఎవరు చెప్పినదీ చెయ్యడు.

విదురుడంటే దుర్యోధన, కర్ణ, దుశ్శాసనులకు ఎంతమాత్రం గౌరవం లేదు. ఎందుకంటే

ధృతరాష్ట్రుడికి తమ మీద చాడీలు చెపుతూ ఉంటాడని వారికి కోపం. కానీ విదురుడు ఏనాడూ కూడా

ధర్మం చెప్పడానికి వెనుకాడలేదు. ధృతరాష్ట్రుడికి ఏమి చెపితే మేలు కలుగుతుందో ఆ మాట చెప్పాడు.

అతడు వినడన్న విషయం కూడా రూఢిగా తెలిసిపోయినా సరే, తాను చెప్పడం మానలేదు.

నిజానికి విదురుడిలాండి స్నేహితుడుంటే ఎవరైనా బాగుపడేవారు. ధృతరాష్ట్రుడు అలాంటి వాణ్ణి

పక్కనే ఉంచుకుని, ఎప్పుడు కావాలంటే అప్పుడు, రాత్రి తనకు నిద్రపట్టకపోయినప్పుడు కూడా

పిలిపించుకుని మాట్లాడేవాడు. సంజయుడు యుద్ధం వద్దని చెప్పడానికి ధృతరాష్ట్రుడి తరఫున ధర్మరాజు

దగ్గరికి వచ్చినప్పుడు, ధర్మరాజు, “విదురుడొక్కడే పాండవులకుగానీ, కౌరవులకూ గానీ నిజమైన

స్నేహితుడు. అయితే అతడు చెప్పిన మాటల్ని మీరెప్పుడూ వినరు!” అని వాపోయాడు.

ఈనాడు కూడా చాలామంది రోజంతా ఈ ధర్మప్రవచనాలు వింటూ ఉండేవారిని చూస్తూ

ఉంటాము. కానీ వారి జీవితాలను చూస్తే వారు దానిలో ఒక్కటి కూడా ఆచరించడం లేదని కనిపిస్తుంది.

వాటిలో ఒక్కముక్కయినా ఆచరిస్తే మన జీవితాలే కాక, మన దేశం కూడా మారిపోతుంది. One ounce

of practice is worth twenty thousand tons of big talk - ‘ఊరకనే కబుర్లు దంచితే ఏమీ

ఉపయోగం లేదు. ఇరవై వేల టన్నుల కబుర్ల కన్నా ఇరవై గ్రాముల ఆచరణ మేలు!’ అని వివేకానంద

స్వామి చెప్పారు కదా.

మరొకవైపు కృష్ణుడు కౌరవుల వద్దకు రాయబారానికి వెళ్ళడం మనందరికీ తెలిసిన ఘట్టమే.

అక్కడ హస్తినాపురంలో కృష్ణుడు దుర్యోధనుడి ఆతిథ్యం తీసుకోకుండా విదురుడి ఇంటికి వెళ్ళి అతడి

ఇంటిలోనే ఆ రాత్రి గడిపాడు. ఆ రాయబార సమయంలోనే దుర్యోధనుడు, కర్ణుడు, దుశ్శాసనుడు కలసి

కృష్ణుణ్ణి బంధించడానికి పన్నాగం చేస్తున్నారని విదురుడు కృష్ణుడితో చెప్పాడు. అయితే కృష్ణుడు తనను

తాను రక్షించుకోగలనంటూ అతణ్ణి ఊరడించాడు.

ఇదంతా చదివినప్పుడు తెలిసేదేమంటే - ధర్మాత్ముడైన వాడు, తెలివిగలవాడు, ఏ భయం లేకుండా

తన స్నేహితులకు ధర్మాన్ని చెప్పడానికి సిద్ధపడేవాడు - అయిన స్నేహితుడు దొరకడం నిజంగా అరుదు.



అటువంటి వాడు దొరికితే అది భగవంతుడు మనకిచ్చిన వరం అనుకోవాలి. ఆ వరాన్ని మనం చక్కగా

ఉపయోగించుకోవాలి. అటువంటి ధర్మాత్ముడు చెప్పిన మాట విని నడచుకోవాలి.

ద్రుపదుడు - ద్రోణుడు

ద్రుపదుడు మహారాజు కొడుకు. ద్రోణుడు బ్రాహ్మణుడు. ఇద్దరూ ద్రోణుడి తండ్రి అయిన భరద్వాజ

మహర్షి దగ్గర విద్యాభ్యాసం చేశారు. చాలా మంచి స్నేహితులుగా ఉన్నారు. వారిది ఎంత గొప్ప

స్నేహమంటే, “విద్యాభ్యాసం పూర్తయి నేను రాజు అయిన తర్వాత నా రాజ్యంలో సగభాగం నీకు ఇస్తాను!”

అని ద్రుపదుడు ద్రోణుడితో అనేవాడు. అంత మంచి స్నేహంతో ఇద్దరు కలసిమెలిసి తిరుగుతూ పెరిగారు.

అయితే విద్యాభ్యాసం తర్వాత ద్రుపదుడు మత్స్యదేశానికి రాజయ్యాడు. ద్రోణుడికి ఇచ్చిన మాటను పూర్తిగా

మరిచి పోయాడు.

మరొక పక్క ద్రోణుడు విద్యాభ్యాసం తరువాత ఘోరమైన దారిద్ర్యంలో మునిగిపోయాడు.

కృపాచార్యుడు చెల్లెలు కృపిని పెళ్ళి చేసుకున్నాడు. వారికి అశ్వత్థామ అనే కుమారుడు పుట్టాడు.

భార్యాబిడ్డలకు కనీస అవసరాలు కూడా తీర్చలేని పేదరికంతో ఇబ్బంది పడ్డాడు. అప్పుడు అతడికి

ద్రుపదుడు గుర్తుకు వచ్చాడు. 'అర్ధరాజ్యం ఇస్తానని మాట ఇచ్చిన వాడు కనీసం నాలుగు ఆవులైనా ఇవ్వక

పోతాడా!' అనుకున్నాడు. ద్రోణుడికి ఎవరిని పడితే వారిని అడగడం కూడా ఇష్టం లేదు. ఏ రాజుగారినో

పోయి అడిగితే తప్పకుండా వాళ్ళు ఏదోవొకటి ఇచ్చి పంపేవారు కానీ తనకు చిన్ననాటి స్నేహితుడు,

ఎంతో ఆప్యాయంగా కలిసి తిరిగాము అన్న ఆశతో ద్రోణుడు ద్రుపదుడి దగ్గరు వెళ్ళాడు.

అయితే రాజు కాగానే అహంకారంతో ద్రుపదుడికి కళ్ళు మూసుకుపోయాయి. ద్రోణుణ్ణి ఘోరంగా

అవమానించాడు. సమఉజ్జీల మధ్యనే స్నేహం నిలిచివుంటుందనీ, 'నీ స్థాయి ఏమిటి, నా స్థాయి ఏమిటి!

నన్ను నీ స్నేహితుడని అంటావా?' అనీ ఎద్దేవా చేశాడు. ఇంతటి పరాభవాన్ని ఎదుర్కొన్న ద్రోణుడు

ఎలాగైనా సరే ద్రుపదుడి మీద పగ సాధించాలని నిశ్చయించుకున్నాడు.

అక్కడ నుంచి ద్రోణుడు హస్తినాపురానికి వచ్చి, అక్కడ పాండవులకు, కౌరవులకూ గురువై వారిని

మహాయోధులుగా తయారు చేశాడు. ‘ద్రుపదుణ్ణి యుద్ధంలో ఓడించి బందీగా తీసుకురావడమే తనకు

గురుదక్షిణ!’ అని వారిని కోరాడు. అర్జునుడు తన సోదరులతో కలసి ద్రుపదుణ్ణి ఓడించి బందీగా

పట్టుకువచ్చి ద్రోణుడి కాళ్ళ దగ్గర పడవేశాడు. అప్పుడు ద్రోణుడు, “చూశావా! నీ రాజ్యం మొత్తం ఇప్పుడు



నా సొంతం. నీవూ నేనూ సమానమే కదా ఇప్పుడేమంటావు? నీ రాజ్యంలో సగం నాది. అప్పుడు మనిద్దరం

సమ ఉజ్జీలమే కదా. అయినా నేను నీ స్నేహాన్నే కోరుతున్నాను!” అన్నాడు. ద్రుపదుడు “ద్రోణా! నీలాంటి

మహావీరుడికి ఇటువంటి ఔదార్యం ఉండడం అరుదు!” అని మెచ్చుకున్నాడు. ద్రోణుడు ద్రుపదుణ్ణి

విడిచిపెట్టాడు.

అయితే ఈసారి ద్రుపదుడు తనకు జరిగిన పరాభవాన్ని మర్చిపోలేక, ద్రోణుణ్ణి సంహరించగల

కొడుకూ, అర్జునుణ్ణి పెళ్ళాడగల కూతురూ కావాలని యాగం చేశాడు. ఆ యాగంలో దృష్టద్యుమ్నుడూ,

ద్రౌపదీ పుట్టారు. ద్రౌపది పాండవులకు భార్య అయి, మహాభారతంలో ప్రధానపాత్ర వహిస్తే, దృష్టద్యుమ్నుడు

వారికి సర్వసైన్యాధ్యక్షుడై కురుక్షేత్రంలో వారిని విజయం వైపు నడిపాడు. ఆ యుద్ధంలోనే ద్రుపదుడు

ద్రోణుడి చేతిలో మరణించాడు. ఆ తర్వాత దృష్టద్యుమ్నుడే ద్రోణుణ్ణి ఘోరంగా నరికి చంపాడు. చివరికి

కురుక్షేత్రయుద్ధం ముగిసిన తర్వాత, ద్రోణుడి కొడుకైన అశ్వత్థామ, రాత్రి నిద్రలోవున్న దృష్టద్యుమ్నుణ్ణి,

ద్రౌపది బిడ్డలైన ఉపపాండవులు ఐదుగురిని చంపాడు. ఆ తర్వాత ‘అపాండవమగు గాక!’ అంటే

‘పాండవులు సర్వనాశనం కావాలి’ అని బ్రహ్మాస్త్రాన్ని ప్రయోగించాడు. అయితే అర్జునుడు కూడా అదే

అస్త్రాన్ని ఎదురు ప్రయోగించి దాని ద్వారా పాండవులను రక్షించినా, అభిమన్యుడి భార్య అయిన ఉత్తర

గర్భంలో ఉన్న అభిమన్యుడి కొడుకు మరణించాడు. కృష్టుడు తన దీవెనతో ఆ బిడ్డను బ్రతికించి, ఆ బిడ్డకు

‘పరీక్షిత్తు’ అని పేరుపెట్టాడు. ఆపైన కృష్ణుడే అశ్వత్థామకు పుట్టగతులు లేకుండా శపించాడు.

ద్రోణుడికి, ద్రుపదుడికి మధ్య కనిపించే ఇటువంటి స్నేహాన్ని గురించి భర్తృహరి చెప్పిన శ్లోకం

చదవడం ఎంతైనా అవసరం.

ఆరంభ గుర్వీ క్షయిణీ క్రమేణ

లఘ్వీ పురా వృద్ధి ముపైతి పశ్చాత్‌ ।

దినస్య పూర్వార్ధ పరార్ధ భిన్నా

ఛాయేవ మైత్రీ ఖల సజ్జనానామ్‌॥

ఈ శ్లోకానికి తాత్పర్యం ఏమిటంటే - దుర్జనులతోనూ, దుర్మార్గులతోనూ మైత్రి అంటే స్నేహం,

ప్రారంభంలో ఉదయం కనిపించే నీడలాగా పొడవుగా ఉండి క్రమక్రమంగా క్షీణించిపోతుంది. కానీ

సజ్జనులతో అంటే మంచివారితో స్నేహం, మధ్యాహ్నం నుంచి సాయంకాలం వరకూ ఏర్పడే నీడ ముందు

చిన్నదిగా ఉండి క్రమక్రమంగా పొడవుగా మారినట్టు, వృద్ధి చెందుతుంది.



ద్రోణద్రుపదుల స్నేహాన్ని చూస్తే ముందు చాలా అట్టహాసంగా మొదలై చివరికి ఇద్దర్నీ, వారి

కుటుంబాలతో సహా నాశనం చేసింది. స్నేహం ద్వేషంగా పరిణమించడాన్ని ఇక్కడ చూడవచ్చు.

ముందుగా అధికారమదంతో కళ్ళు నెత్తికెక్కి, ద్రుపదుడు ద్వేషాన్ని చూపితే, ద్రోణుడు దాన్ని మరింత

పెంచాడు. 'మనం ఎంత ద్వేషాన్ని చూపితే అంతకు పదిరెట్లు వచ్చి మన మీదనే పడుతుంది' అని

వివేకానంద స్వామి చెప్పారు కదా. అందుచేతనే స్నేహం చేసే ముందు అవతలి మనిషిని నిశితంగా,

లోతుగా పరిశీలించాలి. స్నేహం చేయడానికి, విశ్వాసం చూపడానికి మునుపే అవతలి వ్యక్తిని సమగ్రంగా

అర్థం చేసుకోవడానికి ప్రయత్నించాలి. ఆపైన స్నేహితుడు ఏవేవో సహాయాలు చేసేస్తాడని ఆశించడం

పనికి రాదు. నిజమైన స్నేహితుడు అడగకుండానే సహాయం చేస్తాడు కదా.

శివుడు - కుబేరుడు

ధనపతి సఖుడై యుండియు

యెనగంగా శివుడు బిచ్చమెత్తగ వలసెన్

తనవారి కెంత గలిగిన

తన భాగ్యమె తనకుగాక తథ్యము సుమతీ

శివుడు యతులకే యతి. అంటే సర్వసంగ పరిత్యాగి. ఒంటికి బూడిద పూసుకుని, శ్మశానాలలో

తిరుగుతాడని చెపుతారు కదా. పరమశివుణ్ణి చూసి మన నేర్చుకోవలసినంది పరిత్యాగమే. అదేదో

మామూలు మనుష్యులకు అవసరం లేనిది కాదు. త్యాగం లేకుండా మనిషికి జీవించడం సాధ్యం కాదు. ఏ

చిన్న పని చెయ్యాలన్నా మనం మనస్సులో పుట్టుకువచ్చే రకరకాల ఆలోచనలని ప్రక్కనపెట్టి ఆ పని

చెయ్యాలి. అది కూడా ఒక విధంగా త్యాగమే. అయితే, ఈ త్యాగగుణం ఎంత ఎక్కువ ఉంటే ఆ మనిషి

అంత గొప్పవాడవుతాడు.

ఇక శివుడు కుబేరుడు మంచి స్నేహితులట. కుబేరుడి సంగతి మనకు తెలుసు. అతడు ధనానికి

అధిపతి. అతడి దగ్గర ఎంత సంపదలున్నాయో అతడికే తెలియదు. అయితే అటువంటి వాణ్ణి

స్నేహితుడిగా పెట్టుకుని కూడా పరమశివుడు తన మీద తానే ఆధారపడుతూ భిక్షాటనతోనే జీవిస్తాడుట.

కానీ ఆయనెప్పుడూ కుబేరుడి దగ్గర అప్పు తీసుకోవచ్చు కదా అనుకోలేదు.



పాండవులు కూడా కృష్ణుడు స్నేహితుడైనప్పటికీ, తమకెదురైన కష్టాలను ఓర్చుకున్నారు గానీ

ఏదోవొకటి చేసి ఆ కష్టాలు తొలగించమని కృష్ణుణ్ణి బ్రతిమాలలేదు.

జీవితంలో మనం నేర్చుకోవాల్సిన అతి ముఖ్యమైన పాఠం ఇది. మన స్నేహితులు, బంధువులు

ఎంత డబ్బు కలిగిన వాళ్ళయినా, ఎంత అధికారం కలిగిన వాళ్ళయినా సరే, మనం వారి మీద

ఆధారపడాలని అనుకోకూడదు. మన కాళ్ళ మీద మనం నిలబడడానికి ప్రయత్నించాలి. ఏదో అత్యవసరం

వచ్చిందనో, తప్పనిసరైందనో చెప్పి స్నేహితుల మీద ఆధారపడాలని అనుకోవడం, ఒకవేళ వాళ్ళు ఆ

సమయంలో సహాయం చేయకపోతే వారితో వైరం తెచ్చుకుని, వారి మీద నలుగురితో చెడ్డగా

మాట్లాడుతూ ఉండడం చాలా తప్పు.

"మనకు ఏది లభించాలో, దేని కోసం మనం పనిచేస్తామో అది మనకు తప్పక లభిస్తుంది.

జీవితంలో మనకు ఎప్పుడైనా ఏదైనా లభించలేదని మనం అనుకున్నప్పుడు, దానికి కారణం ఏమిటా అని

ఆలోచిస్తే, నూటికి తొంభైతొమ్మిదిసార్లు మనం దానికోసం తగినంతగా శ్రమపడకపోవడమే కారణమని

మనకే అర్థమవుతుంది" అని వివేకానంద స్వామి ఘంటాపథంగా చెప్పారు కదా.

కృష్ణుడు - అర్జునుడు

రాముడికి, హనుమంతుడికి మధ్య స్నేహంలాగానే కృష్ణుడికి, అర్జునుడికి మధ్య స్నేహం వారిద్దరికే

కాక లోకానికే మహోపకారం చేసినదయ్యింది.

కృష్ణుడి తండ్రి వసుదేవుడు, అర్జునుడి తల్లి అయిన కుంతికి అన్న అవుతాడు. అయితే వారి మధ్య

బంధుత్వం కంటే స్నేహమే ఎక్కువేమో అనిపిస్తుంది.

పాండవులు తమ చిన్నతనంలో నానా కష్టాలూ పడ్డారు. ఆ సమయంలో కృష్ణుడు వారికి

సహాయం చేసినట్టు కనపడదు. కానీ ద్రౌపదీస్వయంవర ఘట్టం నుంచీ వ్యాసభారతంలో కనిపించే

కృష్ణుడు వారికి అనేక విధాలుగా సహాయపడ్డాడు. అర్జునుడే కాక పాండవులందరూ కూడా కృష్ణుడు

దేవుడి అవతారం అని గ్రహించి అతడికి గౌరవం ఇచ్చారు. కృష్ణుడు అర్జునుడికి తన చెల్లెలు సుభద్రను

ఇచ్చి పెళ్ళిచేసి, అతడితో బంధుత్వాన్ని కూడా కలుపుకున్నాడు.

అయితే వీరిద్దరి స్నేహంలో ఒక విషయాన్ని గమనించాలి. కృష్ణుడు ఎదురుగా ఉన్నప్పటికీ

పాండవులు నానా కష్టాలూ పడవలసి వచ్చింది. అరణ్యవాసం, అజ్ఞాతవాసం చేయవలసి వచ్చింది.



కృష్ణుడు వాటిని వేటినీ ప్రత్యక్షంగా ఆపడానికి గానీ, తన స్నేహితులను ఆ కష్టాలలో నుంచి బయట

పడవేయడానికి గానీ ప్రయత్నించలేదు. పాండవులు కూడా జీవితంలో తమకు ఎదురయ్యే కష్టాలను

తామే ఎదుర్కోవడానికి, తమ సమస్యలను తామే పరిష్కరించుకోవడానికి ప్రయత్నించారు.

కురుక్షేత్రయుద్ధంలో కృష్ణుడి సైన్యాన్ని దుర్యోధనుడు కోరాడు. కృష్ణుడు తాను యుద్ధంలో

పాల్గొనబోనని చెప్పినా అర్జునుడు అతణ్ణే తన పక్షాన ఉండమని కోరాడు. కృష్ణుడే కనుక యుద్ధం చేస్తే

విజయం సాధించిన కీర్తి పూర్తిగా అతడిదే అవుతుంది కాబట్టి అతడు యుద్ధం చేయనక్కరలేదనీ, తానే

యుద్ధం చేస్తాననీ, తన రథానికి సారథిగా ఉండమనీ అర్జునుడు కోరితే కృష్ణుడు ఒప్పుకున్నాడు.

ఇక యుద్ధభూమిలో వీరిద్దరి మధ్య జరిగిన సంభాషణ అమూల్యమైన భగవద్గీతను ప్రపంచానికి

బహుమతిగా ఇచ్చింది. అందులో అర్జునుడి పిరికితనాన్ని ఎండగట్టి, అతడి లోపాలను ఎత్తిచూపి, అతణ్ణి

సరైన మార్గంలో పెట్టడం ద్వారా నిజమైన స్నేహితుడు ఎలా ఉండాలో కృష్ణుడు లోకానికి చూపాడు.

క్షణికమైన బలహీనతవల్ల, గుండెజారిపోయి, తన స్నేహితుడు తన బాధ్యత నుంచి తప్పించుకోవాలని

చూస్తున్నాడని కృష్ణుడు ఇట్టే కనిపెట్టాడు. తన స్నేహితుడి శ్రేయస్సు తప్ప కృష్ణుడి మనస్సులో మరొకటి

లేదు. అందుచేత అర్జునుడంతటి గొప్పయోధుడికి చెపితే ఏమనుకుంటాడో, తమ స్నేహం

పాడయిపోతుందేమో అని కృష్ణుడు సంశయించకుండా అతడి తప్పులను ఎత్తిచూపాడు.

అర్జునుడు కూడా తన తప్పులను ఒప్పుకున్నాడు.

తస్మాత్ ప్రణమ్య ప్రణిధాయ కాయం

ప్రసాదయే త్వామహమీశమీడ్యమ్ ।

పితేవ పుత్రస్య సఖేవ సఖ్యుః

ప్రియః ప్రియాయార్హసి దేవ సోఢుమ్ ।। గీత 11.44 ।।

భగవద్గీతలోని 11వ అధ్యాయంలో పై శ్లోకం కనిపిస్తుంది. ‘తండ్రి ఎలా కొడుకు తప్పులను

క్షమిస్తాడో, స్నేహితుడు ఎలా స్నేహితుడి తప్పులను క్షమిస్తాడో, ప్రియుడు ఎలా తన ప్రియురాలి తప్పులు

క్షమిస్తాడో, అలా నువ్వు నా తప్పులను క్షమించు!’ అని అర్జునుడు కృష్ణుణ్ణి వేడుకుంటాడు. అతడు చెప్పిన

మాట విని అలా నడుచుకుంటాడు. అలాంటి అద్భుతమైన స్నేహం ద్వారా అర్జునుడు నిజంగా లాభం

పొందాడు.

వీరిద్దరి స్నేహాన్ని వివరించడానికి భర్తృహరి చెప్పిన ఒక నీతిశ్లోకం చక్కగా సరిపోతుంది.



క్షీరేణాత్మగతోదకాయ హి గుణా దత్తాః పురా తే2ఖిలా

క్షీరోత్తాపమవేక్ష్య తేన పయసా స్వాత్మా కృశానౌ హుతః ।

గంతుం పావకమున్మనస్తదభవ ద్దృష్వ్టా తు మిత్రాపదం

యుక్తం తేన జలేన శామ్యతి సతాం మైత్రీ పునస్వ్తీదృశీ ॥ 66

ఈ శ్లోకానికి అర్థం ఏమిటంటే - పాలలో నీరు కలిపినప్పుడు తన గుణాలన్నింటినీ పాలు నీటికి

కలిగించింది. మంచి మిత్రుడు తన మంచి గుణాలను తన స్నేహితులకి ఇస్తాడు. అయితే ఆ పాలను

నిప్పుల మీద పెట్టి కాస్తున్నారట. అది చూచి ఆ పాలను రక్షించడానికి నీరు పొంగి ఆ నిప్పుల మీద పడి

వాటిని ఆర్పివెయ్యడానికి ప్రయత్నించింది. అలా తన మిత్రుడైన నీరు నిప్పుల మీద పడడం చూడలేక పాలు

కూడా పొంగి నిప్పులలో పడడానికి సిద్ధమయ్యాయి. అప్పుడు మళ్ళీ పాలలో నీళ్ళు చల్లడంవల్ల, తన

మిత్రుడు తన దగ్గరకు వచ్చేసరికి పాలు శాంతించాయిట. మంచివారి స్నేహము ఇలా ఉంటుంది కదా అని

కవి ఎంతో అందంగా చెప్పాడు.

ఈ శ్లోకాలు మన సంస్కృతి మనకు ఇచ్చిన గొప్ప సంపద. వీటిని మనం కంఠస్థం చేసి

మాటిమాటికీ గుర్తు చేసుకోవడానికి ప్రయత్నించాలి. మన మిత్రులతో చెప్పడానికి ప్రయత్నించాలి. మనం

ఎదుర్కొనే పోటీ పరీక్షలలో సందర్భోచితంగా వీటిని రాయడానికి ప్రయత్నించాలి.

అలా కృష్ణార్జునుల స్నేహాన్ని బహుశా ప్రపంచంలోనే అతి గొప్ప స్నేహంగా చెప్పుకోవచ్చునేమో.

దాని నుంచి ఈ ఆధునిక యుగంలో మనం నేర్చుకోవలసిన పాఠాలు ఎన్నో ఉన్నాయి.

కృష్ణుడు - కుచేలుడు

కృష్ణ శతకంలోని ఈ పద్యాన్ని చూడండి.

అంగన పనుపున ధోవతి

కొంగున అటుకులను ముడుచుకొని వచ్చిన యా

సంగతివిని దయనొసగితి

రంగుగ సంపదలు లోక రక్షక కృష్ణా

వెళ్ళి తన స్నేహితుణ్ణి అడిగి ఏమన్నా తీసుకురమ్మని భార్య పోరితే కుచేలుడు బయలుదేరి కృష్ణుడి

దగ్గరకు వెళ్ళాడు. పేదరికంలో కొట్టుకులాడుతున్న ఆ ఇల్లాలు పాపం కాసిని అటుకులు మూటగట్టి



పంపించింది. కృష్ణుడు ఆ అటుకులే తిని, ఎంతో సంతోష పడిపోయి, రంగైన సంపదలు ఎన్నో ఇచ్చాడు

అని ఈ కృష్ణశతకంలోని పద్యంలో చాలా అందంగా వర్ణించారు.

కృష్ణుడు కుచేలుడు చిన్ననాటి స్నేహితులు. ఇద్దరూ కలిసి సాందీపముని దగ్గర చదువుకున్నారు.

కృష్ణుడు రాజు అయ్యాడు. కుచేలుడు గంపెడు సంతానంతో, ఘోరమైన పేదరికంలో అవస్థలు

పడుతున్నాడు. అప్పుడు అతడికి కృష్ణుడు గుర్తుకు వచ్చి, అతడి దగ్గరకు వెళ్తే తన బాధలు తీరతా

యనుకుని కృష్ణుడి దగ్గరకు వెళ్ళాడు. కడు పేదరికంలో మ్రగ్గుతున్న కుచేలుడు కృష్ణుణ్ణి కలవడానికి

వెళ్ళినప్పుడు, అతడి భార్య అటుకులు మూటగట్టి పంపించింది. మరి చిన్నప్పుడు గురుకులంలో ఇద్దరూ

అతి ఇష్టంగా కలసి పంచుకుని తిన్నవి అవే కదా! నిజానికి కుచేలుడి దగ్గర అంతకంటే ఇవ్వడానికి వేరే

ఏమీ లేదు కూడా. కుచేలుడు తన నగరానికి వచ్చిన సంగతి కృష్ణుడికి తెలియగానే అతడే పరుగుపరుగున

వచ్చి ఎంతో అప్యాయంగా కుచేలుణ్ణి లోపలికి తీసుకుపోయి, తమ మంచం మీదనే కూర్చోబెట్టి, రుక్మిణితో

కలిసి అతడి కాళ్ళు కడిగి, భోజనం తినిపించి, అతిథి మర్యాదలన్నీ చేసి, ఎంతోసేపు కూర్చుని చిన్ననాటి

సంగతులన్నీ గుర్తుచేసుకున్నాడట.

అయితే అత్యంత వైభవోపేతంగా జీవిస్తున్న కృష్ణుడికి తాను తెచ్చిన అటుకుల్ని ఎలా ఇవ్వాలా అని

కుచేలుడు తటపటాయిస్తూ ఉంటే, కృష్ణుడు అతడి ముఖంలోని సంశయాన్ని గ్రహించి, కొంగుకు కట్టిన ఆ

అటుకుల్ని తానే తీసుకుని ఎంతో ఇష్టంగా తిన్నాడు. కుచేలుడు అలా చాలాసేపు కృష్ణుడితో గడిపాడు

కానీ తాను వచ్చిన పని మరచిపోయాడు. కృష్ణుణ్ణి ఏమీ అడగకుండానే వెనుతిరిగి వెళ్ళిపోయాడు.

అయితే కృష్ణుడు తిన్న అటుకులతో కుచేలుడి పేదరికం తీరిపోయింది. కుచేలుడు హాయిగా

జీవించడానికి కావలసినంత ధనాన్ని కృష్ణుడు ఇచ్చాడు.

ఇదే కథను ద్రుపదుడు - ద్రోణుడు కథతో పోల్చి చూస్తే వీటిమధ్య ఉన్న వ్యత్యాసం మనకు

అర్థమవుతుంది. ద్రోణుడు నోరు తెరిచి అడిగినా ద్రుపదుడు అతణ్ణి అవమానించి పంపితే, నోరు తెరిచి

అడగకుండానే కృష్ణుడు కుచేలుడికి అష్టైశ్వర్యాలూ ఇచ్చాడు. చెప్పకుండానే మనస్సును గ్రహించేవాడే

నిజమైన స్నేహితుడు కదా!

వివేకానంద స్వామి స్నేహాన్ని గురించి చెప్పిన మాటలు కృష్ణుడు-కుచేలుడు, కృష్ణుడు-అర్జునుడు

లాంటి స్నేహాన్ని గురించే చెప్పినవేమో అని అనిపించకమానదు. “సుఖంలోనూ, దుఃఖంలోనూ,

కరువులోనూ, బాధలోనూ, మరణంలోనూ, స్వర్గంలోనూ, నరకంలోనూ - ఎవరైతే మనల్ని వదిలి



పెట్టకుండా ఉంటాడో, వాడే నిజమైన స్నేహితుడు. అటువంటి స్నేహమేమైనా నవ్వులాటా? అటువంటి

స్నేహంలో మనిషి ఏకంగా ముక్తినే సాధించవచ్చు. ఆ విధంగా ప్రేమించగలిగితే, అది మనకు ముక్తినే

సాధించి పెట్టగలదు. అటువంటి విశ్వాసపాత్రతను మనం సాధించగలిగితే చాలు - అదే మానసిక

ఏకాగ్రతలోని సారం. అటువంటి విశ్వాసం, బలం, ప్రేమ ఉంటే, ఈ ప్రపంచంలోని ఏ దేవుళ్ళకీ మీరు

మొక్కనవసరం లేదు!”

రాముడు - సుగ్రీవుడు

రాముడికి సుగ్రీవుడికి హనుమంతుడు స్నేహం కలిపాడు. రాముడు సీతను పోగొట్టుకుని

అడవులలో వెతుకుతూ తిరుగుతూ ఉంటే కబంధుడనే రాక్షసుడు అతడికి ఎదురయ్యాడు. ఋష్యమూక

పర్వతం మీద ఉండే సుగ్రీవుడితో స్నేహం చేసుకోమని రామలక్ష్మణులతో కబంధుడు చెప్పాడు. రాముడు

సుగ్రీవుణ్ణి కలుసుకున్నప్పుడు అతడు కూడా రాముడిలాగానే కష్టంలో ఉన్నాడు. తన అన్న వాలితో వైరం

పెంచుకుని, అతడు చంపబోతే పారిపోయి, సుగ్రీవుడు ఋష్యమూకపర్వతం మీదకు చేరాడు. సుగ్రీవుడి

భార్య రుమను వాలి తన భార్యగా చేసుకున్నాడు.

రాముడు సుగ్రీవుడు అగ్నిసాక్షిగా స్నేహం కలిపారు. అంటే అగ్ని మీద ఒట్టుపెట్టి, స్నేహితులమై

ఉంటామని ప్రమాణం చేశారు. అగ్ని అనేది ఆ కాలంలో మానవుడి మనుగడకు అత్యంత ముఖ్యమైనది.

క్రూరమృగాలు మానవులకు అతి దగ్గరగా సంచరించే ఆ కాలంలో అగ్ని మానవుడి చావోరేవో

నిర్ణయిస్తుంది. ఆ పైన మానవుడు తినే ఆహారాన్ని వండుకోవడానికి ఉపయోగపడే అతి ముఖ్యమైన శక్తి

అగ్ని. కాబట్టి అగ్ని మీద ఒట్టు పెట్టడం ద్వారా వారిద్దరూ వారి స్నేహానికి ప్రాణంతో సమానమైన విలువ

ఇస్తామని చెబుతున్నట్టు మనం అర్థం చేసుకోవాలి. (ఇలాగే ఉప్పు మీద కూడా ఒట్టు పెట్టడాన్ని మనం

చూడవచ్చు కదా.)

తమ్ముడు నిజం చెపుతున్నా అతడి మాట వినకుండా, రాజ్యంలోని తరిమివేయడమే కాక అతడి

భార్య రుమను కూడా వాలి చెరపట్టాడు. అటువంటి వాలిని చంపుతానని రాముడు సుగ్రీవుడికి మాట

ఇచ్చాడు. మాట ప్రకారం వాలిని చంపి, సుగ్రీవుణ్ణి రాజును చేశాడు.

ఆపైన సుగ్రీవుడు సీత ఎక్కడ ఉందో వెతికించాడు. హనుమంతుడు సీత లంకలో రావణుడికి

బందీగా ఉందని కనిపెట్టాడు. దానితో యుద్ధం జరిగింది. ఆ యుద్ధంలో సుగ్రీవుడు తన కోతుల,



భల్లూకాల సైన్యంతో రాముడికి సహాయం చేసి, రావణుణ్ణి చంపి, సీతను విడిపించేందుకు సహాయం

చేశాడు. ఆ విధంగా ధీరులైన రాముడు, సుగ్రీవుల స్నేహం ఇద్దరికీ ఉపయోగపడింది.

ఆ విధంగా రాముడు, సుగ్రీవుల స్నేహం అనేది స్నేహాలన్నింటిలోకీ అత్యుత్తమమైన స్నేహం.

వారివారి అవసరాల కోసం వారిద్దరూ స్నేహం చేసుకున్నట్టు కనిపించినా, వారి పనులు నెరవేరడంతో

పాటు, వారిద్దరి జీవితాలకూ సార్థకత చేకూరేలా చేసింది వారి స్నేహం. వారి ప్రాణాలను పణంగా పెట్టి

వారు సాగించిన స్నేహం లోకాలకే ఆదర్శం.

హనుమంతుడు

హనుమంతుడి వ్యక్తిత్వం మహోజ్జ్వలమైనది. అతడివల్ల అనేక మంది అనేక సందర్భాలలో మేలు

కలిగింది. అతడు అందరికీ స్నేహితుడే.

మరి రాముడు, హనుమంతుడు స్నేహితులని చెప్పుకోవచ్చా? హనుమంతుణ్ణి రామబంటు

అంటారు కదా. సుగ్రీవుడికి కూడా హనుమంతుడు మంత్రి కానీ స్నేహితుడు కాదు కదా. కానీ

రామాయణంలో చూస్తే ఈ రోజులలో మనకు కనిపించే లాంటి సేవకుడిలాగా హనుమంతుడు

కనిపించడు. అవసరమైనప్పుడు సుగ్రీవుడికీ, అంగదుడికీ, ఆపైన రాముడికి కూడా హనుమంతుడు

సలహాలు ఇచ్చాడు. ఆ సలహాల వల్ల వారికి మహోపకారం జరిగింది.

ఋష్యమూక పర్వతం మీద ఉన్నప్పుడు, సుగ్రీవుడి నలుగురు మంత్రులలో హనుమంతుడు కూడా

ఉన్నాడు. రామలక్ష్మణులు తనను చంపడానికే వస్తున్నారనుకుని సుగ్రీవుడు తన మంత్రులతో కలిసి

పారిపోవడం మొదలుపెట్టాడు. అయితే అలా పారిపోయేటప్పుడు సుగ్రీవుడు వారితో, ‘ఆ మహాయోధుల్ని

చూశారా! వాళ్ళని తప్పకుండా మా అన్న వాలి పంపించి ఉంటాడు. మునివేషాలతో మనల్ని మోసం చేసి

చంపడానికే వాళ్ళు వస్తున్నారు. మనం ఇక్కడ నుంచి త్వరగా పారిపోవాలి!’ అన్నాడు. అలా అంటూనే

మరొక కొండశిఖరం మీదకు పరిగెత్తాడు. అక్కడ కూడా ఆగలేక మరొక కొండ మీదకు పరిగెత్తాడు. వెళ్ళే

దారిలో పెద్దపెద్ద చెట్ల కొమ్మలు విరిచి దారికి అడ్డంగా వేస్తూ పారిపోతున్నాడు.

హనుమంతుడు అతణ్ణి ఆపి, ‘ప్రభూ! మనం చాలా దూరం వచ్చాం. ఇప్పుడు మనకు వాలి వల్ల

భయం లేదు. అసలు మీరింత భయపడవలసిన అవసరం లేదు. చంచలమైన మనస్సుతో, కోతిలాంటి

స్వభావంతో మీరు భయపడుతున్నారు. రాజు అయినవాడు ఇంత వికలమైన మనస్సుతో



ఆలోచించకూడదు. స్థిరమైన బుద్ధితో అనుచరుల చేత అన్ని పనులూ చేయించుకోవలసిన ప్రభువు ఇలా

చపలచిత్తుడు కాకూడదు!’ అని ధైర్యం చెప్పాడు. సుగ్రీవుని మనస్సులో ఏమేమి భయాలు ఉన్నాయో

హనుమంతుడికి బాగా తెలుసు. అందువల్ల సుగ్రీవుడు తన తొందరపాటులో ఎటువంటి పొరపాట్లు

చేస్తున్నాడో గ్రహించి వాటికి చక్కటి నివారణోపాయాలను సూచించాడు. అది కూడా అతడికి కోపం

తెప్పించకుండా, 'నేను నీకంటే తెలివిగలవాణ్ణి చూశావా!' అన్నట్టుగా కాక, ఉన్న పరిస్థితిని చక్కగా

విశ్లేషించి చెప్పి కర్తవ్య బోధ చేశాడు. అంతేకాక, 'అది నా పని కాదులే, ఇంతమంది మంత్రులు ఉన్నప్పుడు

నేనెందుకు ఈ సలహా చెప్పడం!' అని హనుమంతుడు అనుకోలేదు. తన రాజు యొక్క మంచిని కోరి,

బాధ్యతను తన భుజాలమీద వేసుకున్నాడు.

అతడు సలహా ఇవ్వడానికి జంకలేదు. తన సలహావల్ల ఎటువంటి పరిణామాలు కలుగుతాయో

అని భయపడలేదు. చక్కగా ఆలోచించి, ఇవ్వవలసిన సలహా ఇచ్చాడు. దానివల్ల సుగ్రీవుడికి గొప్ప మేలు

కలిగింది అనడంలో సందేహం లేదు. దానితో సుగ్రీవుడు రాజయ్యాడు. సరైన స్నేహితుడి వల్ల మనకు

ఇటువంటి మేలు కలుగుతుంది.

హనుమంతుడికీ రాముడికీ లక్ష్మణుడికీ మధ్య సంభాషణ

సీతాదేవిని వెతుకుతున్న సందర్భంలో దక్షిణదిశగా వెళ్ళిన వానరులకు సుగ్రీవుడు పెట్టిన

నెలరోజుల గడువు దాటిపోయింది. దానితో నిరాశకు లోనైన అంగదుడు సుగ్రీవుడికి వ్యతిరేకంగా

మాట్లాడడం మొదలుపెట్టాడు. ‘మనందరం ఆత్మహత్య చేసుకుందాం!’ అన్నాడు. అతడు సుగ్రీవుడి మీదకు

తిరుగుబాటు తెచ్చేలా ఉన్నాడని గ్రహించి, హనుమంతుడు అతణ్ణి ఊరడించాడు. ‘ముందూవెనుకా

ఆలోచించకుండా పనిచెయ్యకూడదు. సీత ఎక్కడ ఉందో రాముడికి తెలుపకుండానే మనం ఇక్కడ

ప్రాణాలు తీసుకుంటే, అక్కడ రాముడు, లక్ష్మణుడు, సుగ్రీవుడు, మిగిలిన వారందరూ కూడా ప్రాణత్యాగం

చేస్తారు. వారి మరణానికి మనమే కారణమవుతాము. పైగా మీ భార్యాపిల్లలందరూ కిష్కింధలోనే ఉన్నారు

కదా! వారి సంగతి ఏమవుతుంది?’ అని అడిగాడు. అంగదుడి తెలివితక్కువతనాన్ని అతడికి స్పష్టంగా

ఎత్తిచూపి అతడికి మేలు చేశాడు. ఆపైన మహాబలవంతుడైన అంగదుణ్ణి పొగుడుతూ, ‘నీవు మీ తండ్రికి

మించిన రాజువవుతావు!’ అంటూ శాంతింపజేశాడు.



ఆ తర్వాత సముద్రాన్ని దాటి సీతను చూసి, లంకను కాల్చి, రావణాసురుడి బలాబలాలు ఏమిటో

బేరీజు వేసుకుని తిరిగి వచ్చాడు. సీతను చూడడమే కదా నాకు అప్పగించిన పని. అది చేస్తే చాలులే

అనుకోలేదు. మున్ముందు రాబోయే యుద్ధంలో రాముడు, సుగ్రీవుడు ఎటువంటి పరిస్థితులను

ఎదుర్కోవలసి వస్తుందో ఊహించి, దానికి సరిపడినట్టుగా పనిచేశాడు.

రాముడికి చెప్పేటప్పుడు, ‘దృష్టా సీతా!’ ‘చూశాను సీతను!’ అని చెప్పాడు. ఎంతో ఆతురతతో తన

కోసం ఎదురుచూస్తున్న రాముడికి కనపడగానే అతి ముఖ్యమైన మాట ఏదో అది ముందు చెప్పాలి.

ముందుగా ‘సీతను’ అని పలికితే, ‘చూశాను!’ అన్నమాట వినేలోపల రాముడు ఆందోళనకు గురి

అవుతాడన్న ఉద్దేశంతో ‘చూశాను!’ అని మొదలుపెట్టి, ఆ తర్వాత ‘సీతను!’ అని చెప్పాడు. ఈ విధంగా

ఎదుటివారికి లేశమంతైనా కష్టం కూడా కలగకుండా మాట్లాడితే, పద్మం చుట్టూ మూగిన తేనెటీగలలాగా,

మన చుట్టూ స్నేహితులు మూగుతారు.

ఇలాంటి వాటిని చిన్న విషయాలుగా కొట్టిపారెయ్యకూడదు. కష్టంలో ఉన్నవాడికి ఒక్క మాటైనా

గుండె ధైర్యాన్ని ఇవ్వగలుగుతుంది. ఆ క్షణంలో అతడికి అదే అతి గొప్ప సహాయమవుతుంది. అది ఎలా

చెయ్యాలో ఆలోచించి చేసినవాడే నిజమైన స్నేహితుడు.

ఆ తర్వాత, విభీషణుడు వచ్చి రాముణ్ణి శరణు వేడిన సందర్భంలోనూ ఇటువంటి పరిస్థితే

ఎదురయింది. ‘అతడికి ఆశ్రయం ఇవ్వాలా, వద్దా?’ అని రాముడు అడిగితే మిగిలిన వారందరూ ‘వద్దు!’

అన్నారు. హనుమంతుడు మాత్రం, విభీషణుడు వచ్చిన పరిస్థితిని గమనిస్తే, అతడు మంచి ఉద్దేశ్యంతోనే

వచ్చాడనీ, అతడికి శరణు ఇవ్వాలనీ, సలహా ఇచ్చాడు. దానివల్ల రాముడికి ఆ యుద్ధంలో గెలవడం

సులభమైంది. విభీషణుడు కూడా లంకకు రాజయ్యాడు.

హనుమంతుడితో స్నేహం చేసిన వారందరికీ అతడి వల్ల మేలు కలిగింది. కేవలం సుగ్రీవుడికి

మంత్రిగానూ, రాముడికి బంటుగానూ మాత్రమే అతడు కనిపించినా, అతడు చేసిన మేలు రామాయణ

గాథనే ముందుకు నడిపించిందనడంలో ఆశ్చర్యం ఏమాత్రం లేదు.

రామాయణంలో రాముడు, సీత తర్వాత అంతటి ప్రముఖమైన పాత్ర హనుమంతుడిదే. కేవలం

తన స్నేహితుల మేలు మాత్రమే కోరిన అతడి చిత్తశుద్ధే అందుకు కారణం. అటువంటి చిత్తశుద్ధి కలిగిన

స్నేహితుణ్ణి మించిన వరం మరొకటి లేదు. హనుమంతుణ్ణి ఆదర్శంగా చేసుకోమని స్వామీజీ చెప్పారు.



రాముడు - సీత

రాముడు, సీత స్నేహితులని చెప్పుకోవచ్చా? భార్యాభర్తలకు మధ్య నిజంగా స్నేహం లేకపోతే

వాళ్ళు ఎలా కలిసి జీవించగలుగుతారు?

సీతారాములు వివాహం తరువాత వారిద్దరూ ఒకరిని విడిచి ఒకరు ఉండలేనంతగా కలసి

పోయారు. రాముడు అడవికి వెళుతున్నాడంటే తాను కూడా వస్తానని సీత బయలుదేరింది. అయితే

అడవిలో జీవితం కష్టంగా ఉంటుందనీ, అడవి జంతువులు, రాక్షసులు ఉంటారనీ, రాముడు సీతను

వద్దని వారించాడు. అప్పుడు సీత అతడితో, 'నా తండ్రి నన్ను ఒక మహావీరుడికి ఇచ్చి పెళ్ళి

చేశాడనుకున్నాను! కానీ ఇలాంటి పిరికివాడి కిచ్చి పెళ్ళి చేశాడనుకోలేదు!' అని ఎత్తిపొడిచింది. ఇక్కడ

చూస్తే, సీతారాముల మధ్య ప్రేమ మాత్రమే కాక అవసరమైతే గట్టిగా చెప్పగలిగే ధైర్యం కూడా మనకు

కనిపిస్తుంది.

రావణాసురుడు సీతను హరించినప్పుడు రాముడు ఆమె కోసం కన్నీరుమున్నీరుగా విలపిస్తాడు.

చెట్లను, జంతువులనూ, మొక్కలనూ కూడా, ‘సీతను చూశారా! సీత ఎక్కడుంది!’ అని అడుగుతాడు.

అక్కడ రాముణ్ణి, “సీతాన్వేషణ తత్పరౌ పథిగతౌ” అని వర్ణించారు. అంటే సీతాన్వేషణలో అన్నింటినీ,

చివరకు తనను కూడా రాముడు మర్చిపోయాడు అనీ, సీతను వెతికే మార్గంలో పట్టువిడువకుండా

ముందుకు సాగాడు అని అర్థం. సీత కూడా రాముడు కోసం అదే విధంగా ఎదురు చూస్తూ అశోకవనంలో

బాధపడుతూ కూర్చుంది.

సీత కోసం రాముడు వానరులతో స్నేహం చేసి, భూమి నాలుగు దిక్కులూ ఆమెను వెతికించి,

ఆమె ఆచూకీ పట్టుకుని, చివరకు సముద్రానికి ఆనకట్ట కట్టి దాటి, రావణుణ్ణి చంపి ఆమెను వెనక్కి

తెచ్చాడు. ఎటువంటి ప్రేమ, స్నేహం లేకపోతే అలా చేస్తారో చెప్పండి?

సీతారాముల వివాహం, వారి జీవితం, వారి వ్యక్తిత్వాలు లోకానికే ఆదర్శం. వారు చేసిన పని

చిన్నదైనా, పెద్దదైనా, ఏదైనా సరే, మనకు ఈ రోజు మార్గదర్శకం. వారి స్నేహబంధం అపురూపం.

రావణుడు - మారీచుడు

ఇద్దరు రాక్షసుల మధ్య స్నేహం రాక్షసస్నేహం లాగానే ఉంటుంది. రామాయణంలో మారీచుడు

మొదటిసారి విశ్వామిత్రుడి యాగం సందర్భంలో కనిపిస్తాడు. రావణుడి అనుచరులయిన మారీచుడు,

సుబాహుడు అని ఇద్దరు రాక్షసులు విశ్వామిత్రుడి యాగాన్ని పాడుచేయడానికి వచ్చారు. దానికి



రామలక్ష్మణులు కాపలా కాస్తున్నారు. రాముడు కొట్టిన బాణాలకు సుబాహుడు మరణించాడు కానీ

మారీచుడు ప్రాణాలతో బయటపడ్డాడు. ఆ తర్వాత ఇటువంటి పనులు మానేసి అడవిలో ఒక ఆశ్రమం

నిర్మించుకుని తపస్సు చేసుకోసాగాడు.

ఆ తర్వాత మరొక ఘట్టంలో అరణ్యవాసంలో ఉన్న సీతారామలక్ష్మణుల దగ్గరకు శూర్పణఖ వెళ్ళి

రాముడిని తాను మోహించానని చెప్పింది. అయితే నవ్వులాటకి రాముడు తనకంటే చిన్నవాడైన లక్ష్మణుణ్ణి

చేపట్టమని ఆమెను పంపాడు. అయితే ఇలా రామలక్ష్మణులు తనను ఆటలాడిస్తున్నారనీ, సీతలాంటి

మహాసౌందర్యవతి అక్కడ ఉండడం వల్లనే తనను తిరస్కరిస్తున్నారు కాబట్టి సీతను చంపడానికి శూర్పణఖ

ప్రయత్నించింది. అది చూసి దుష్టులతో పరాచకాలు ఆడకూడదనీ, ఆమె ముక్కు చెవులు కోసి

తరిమివేయమనీ రాముడు లక్ష్మణుడితో చెప్పాడు. అలా ముక్కుచెవులు కోయించుకున్న శూర్పణఖ

నేరుగా రావణుడి దగ్గరకు వెళ్ళి తన పరాభవాన్ని గురించి చెప్పడమే కాక, సీతాదేవి సౌందర్యాన్ని పొగిడి,

ఆమెను తెచ్చుకోమని సలహా ఇచ్చింది.

ఈ మాటలు విని సీతాదేవిని అపహరిద్దామని రావణాసురుడు బయలుదేరాడు. నేరుగా తన

మామ అయిన మారీచుడి దగ్గరకు వెళ్ళి తనకు సహాయం చేయమని అడిగాడు. అయితే ఒకసారి రాముడి

చేతిలో చావుదెబ్బ తినివున్న మారీచుడికి రాముడి శక్తి ఏమిటో తెలుసు. అతడు రావణాసురుడితో, ‘నీకు

సలహా ఇచ్చిన వారెవరో నీ చావు కోరుతున్నారు. ఆ రాముడు మహా వీరుడు. నిద్రపోతున్న సింహం

నోటిలో తలపెట్టి దాన్ని నిద్రలేపినట్టు ఆ రాముడితో వైరం పెట్టుకోకు. ఈ అనవసరపు గొడవలలో

తలదూర్చకుండా నీ భార్యలతో హాయిగా ఉండు!’ అని సలహా ఇచ్చాడు. ఇది విని రావణుడు మనస్సు

మార్చుకున్నాడు. తిరిగి లంకకు వెళ్ళిపోయాడు. మారీచుడు నిజంగా రావణుడికి మేలు చేసే సలహా

ఇచ్చాడు. రావణుడు కోరిందే మంచిది అని చెప్పి అతణ్ణి మెప్పించాలని ప్రయత్నించలేదు.

అయితే శూర్పణఖ వదిలిపెట్టలేదు. మళ్ళీ రాముడు ఖరదూషణుల్ని ఎలా మట్టుబెట్టాడో,

పద్నాలుగు వేలమంది రాక్షసుల్ని కార్చిచ్చులో మిడతలలాగా ఎలా కాల్చివేశాడో చెప్పి, తనకు జరిగిన

అవమానాన్ని గోరంతలు కొండంతలు చేసి, సీత అందాలను ఏకరువు పెట్టి, ఆమెను తెచ్చుకోమని

రావణాసురుణ్ణి మళ్ళీ పోరింది.

ఇక రావణాసురుడు మళ్ళీ బయలుదేరి మారీచుడి దగ్గరకు వెళ్ళాడు. సీతాదేవిని అపహరించాలని

తాను వేసిన పన్నాగాన్ని అతడితో చెప్పాడు. అప్పుడు మారీచుడు, ‘నాయనా, రావణా! “నిన్ను జయించే



వాళ్ళు ఎక్కడ ఉంటారులే!” అన్నట్టు నీ గూఢచారులు నిద్రపోతున్నారు. నీ మంత్రులు నీ ఉప్పు తింటున్నారే

కానీ వాళ్ళు విశ్వాసహీనులు, కృతఘ్నులు! నీ మేలు కోరేవారు కాదు. వాళ్ళు నీతో చెప్పినట్టు రాముడు

ధర్మం పాటించనివాడు కాదు. సత్యశీలుడు. అతడి హృదయంలో ఏ పాపపు మరక లేదు. ఖరదూషణుల్ని

చంపాడనీ, వారి సైన్యాన్ని చంపాడనీ పట్టించుకోవద్దు. వాళ్ళు మునుల యాగాలను పాడు చేస్తున్నారు

కాబట్టే వారిని చంపాడు. కొన్ని రోజులు ఆగితే అతడు తిరిగి తన దేశానికి వెళ్ళిపోతాడు. ఆ సీతాదేవిని

తీసుకురావడం నీకు ఎంత మాత్రం మంచిది కాదు. అనవసరంగా ఎందుకు నీ ప్రాణాల మీదకు

తెచ్చుకుంటావు?’ అని ఎంతగానో హితవు చెప్పాడు.

అయితే ఈసారి రావణుడు అతడి మాట వినలేదు. మారీచుడితో, ‘నువ్వు బంగారు లేడిలాగా

వేషం వేసుకుని రామలక్ష్మణుల్ని పక్కకు తీసుకుపోతే నేను సీతను అపహరిస్తాను!’ అని చెప్పాడు.

మారీచుడు, ‘నాకు రాముడి చేతిలో చావు తప్పేలా లేదు!’ అన్నాడు. ‘నువ్వు నేను చెప్పినట్టు చేయకపోతే

ఇప్పుడే నిన్ను చంపుతాను!’ అని రావణుడు బెదిరించాడు. ‘నీ చేతిలో చావడం కంటే రాముడి చేతిలో

చావడమే మేలు!’ అంటూ మారీచుడు రావణుడితో బయలుదేరాడు.

బంగారులేడిగా మారి వచ్చిన మారీచుణ్ణి చూసి సీత చాలా ముచ్చటపడి దానిని తెమ్మంది.

రాముడు దాన్ని వెంటాడుతూ వెళ్ళి దాన్ని అందుకోలేక చివరకు ఒక బాణంతో దాన్ని చంపివేశాడు.

ప్రాణాలు విడిచే క్షణంలో, మారీచుడు రాముడి గొంతును అనుకరిస్తూ, ‘హా సీతా! హా లక్ష్మణా!’ అని

గట్టిగా అరిచి మరణించాడు. అది విని రాముడికి ఏమయిపోయిందో అని భయపడి, సీత లక్ష్మణుణ్ణి

కూడా రాముడి కోసం పంపించింది. అదే అదనుగా రావణుడు సీతను అపహరించాడు.

ఆ విధంగా రావణుడితో చేసిన స్నేహం మారీచుడి ప్రాణాలు బలి తీసుకుంది. మారీచుడు తన

స్నేహితుడైన రావణుడి మేలు కోరి ఎన్నో మాటలు చెప్పాడు. నిజానికి రావణుడు ముందు విన్నాడు

కూడా. కానీ ఆ తర్వాత వేరేవారి సలహాలు విని మారీచుడి మాట వినలేదు. మారీచుడు కూడా ముందు

జీవితంలో దుర్మార్గుడే. అయితే ఒకసారి గట్టిగా దెబ్బతిన్న తర్వాత తన పద్ధతి మార్చుకున్నాడు. అయినా

సరే రావణుడి రూపంలో అతడి పాపాలు అతణ్ణి వెంటాడాయి. అతడి ప్రాణాలు బలిగొన్నాయి.

దుష్టులతో స్నేహం తెచ్చిపెట్టే నష్టం ఇదే. మనం మన ప్రవర్తన మార్చుకుని బాగుపడదామని

చూసినా, దుష్టుడైన స్నేహితుడు అలా జరగకుండా చూస్తాడు. అందుచేతనే, జీవితంలో మన ప్రవర్తన

సరిగా ఉండేలా చూసుకోవడంతోపాటు దుర్మార్గులకు దూరంగా ఉండాలి.



దశరథుడు - జటాయువు

రాముడు దండకారణ్యానికి వచ్చి అక్కడ కుటీరం ఏర్పాటు చేసుకున్నప్పుడు జటాయువు అక్కడకు

వచ్చి వారితో కలిసాడు. జటాయువును చూసి లక్ష్మణుడు అతడేమన్నా రాక్షసుడేమో అని

అనుమానించాడు. కానీ జటాయువు వారిని చూసి ఎంతో సంతోషపడి, తనను తాను దశరథుడి

స్నేహితుడిగా పరిచయం చేసుకున్నాడు. రాముడు అతణ్ణి గుర్తించి, “మా నాన్న గారు మీ గురించి తరచూ

చెపుతూ ఉండేవారు. మీ గురించి చెప్పేటప్పుడు ఆయన ముఖంలో ఒక ప్రత్యేకమైన ఆనందం

కనిపించేది!” అని చెప్పి జటాయువు కౌగలించుకున్నాడు.

జటాయువు వారితో తాను అక్కడే ఉంటాననీ, వారిద్దరూ వేటకు వెళ్ళిన సమయంలో సీతకు

కాపలాగా ఉంటాననీ చెప్పాడు. రాముడు అందుకు అంగీకరించాడు.

రావణుడు సీతను అపహరించే సమయంలో జటాయువు అతడితో తన శక్తి కొద్దీ పోరాడాడు.

రావణుడు అతడి రెక్కలు, కాళ్ళు నరికి వేశాడు. దానితో జటాయువు నేలమీద పడిపోయాడు.

మారీచుణ్ణి చంపిన తర్వాత తిరిగి వస్తున్న రామలక్ష్మణులకు మొదటగా మాంసపుముద్దలాగా,

గుర్తుపట్టలేకుండా, నేలమీద పడివున్న జటాయువు కనిపించాడు. అదే ఎవరో రాక్షసుడని ముందుగా

రాముడు అనుకున్నాడు. జటాయువు బలహీనమైన స్వరంతో తానెవరో రాముడితో చెప్పాడు. రాముడు

ఎంతో దుఃఖించి, జటాయువు తలను తన ఒళ్ళోపెట్టుకుని కూర్చుంటే, రావణుడే సీతను అపహరించాడనీ,

రావణుడితో తన శక్తి కొద్దీ పోరాడాననీ, కానీ అతణ్ణి ఆపలేకపోయాననీ జటాయువు రాముడితో చెప్పి,

బాధపడ్డాడు. రాముడి ఒడిలోనే ప్రాణాలు విడిచాడు. తన తండ్రి దశరథుడి మరణానికి ఎంతగా

బాధపడ్డాడో జటాయువు మరణానికి కూడా రాముడు అంతగా బాధపడ్డాడు. తన తండ్రికైతే ఎలా చేస్తాడో

అలా జటాయువుకు తనే స్వయంగా దహన సంస్కారాలు చేశాడు.

ఆ విధంగా జటాయువు మహోన్నతమైన వ్యక్తిత్వాన్నీ, స్నేహగుణాన్నీ చూపాడు. తన స్నేహితుడి

కోడలిని రక్షించడం కోసం తన ప్రాణాలను అర్పించాడు. ఇటువంటి స్నేహితుడుంటే జీవితంలో

కావలసినదేముంటుంది?

కైకేయి - మంథర



కైకేయి దశరథుణ్ణి వివాహం చేసుకుని కోడలిగా అయోధ్య వచ్చినప్పుడు, మంథర ఆమెతో పాటు

వచ్చిన సేవకురాలు. ఈమె పాత్ర మనకు బాలకాండంలో రాముడికి పట్టాభిషేకం చేయబోతున్న

సమయంలో కనిపిస్తుంది.

సీతా స్వయంవరం జరిగిన తర్వాత రామలక్ష్మణభరతశత్రుఘ్నులు నలుగురికీ సీత, ఊర్మిళ,

మాండవి, శ్రుతకీర్తి అనే నలుగురు అక్కచెల్లెళ్ళను ఇచ్చి పెళ్ళి చేశారు. పెళ్ళయిన తర్వాత భరతశత్రుఘ్నులు

కైక తండ్రి యొక్క కేకయదేశానికి వెళ్ళారు. ఆ సమయంలో దశరథుడు రాముడి పట్టాభిషేకాన్ని

ప్రకటించాడు.

అయోధ్యలో అందరూ రాముడికి పట్టాభిషేకం అని సంతోషించారు కానీ ఈ ఒక్క మంథర

మాత్రం కళ్ళలో నిప్పులు పోసుకుంది. నేరుగా పోయి కైకేయికి ఈ విషయం చెప్పింది. కైక ఇది విని

ఎంతో సంతోషించి మంథరకు విలువైన రత్నాలహారాన్ని బహుమతిగా ఇచ్చింది. అది చూసి మంథర

విస్తుపోయి, రాముడు రాజయితే కౌసల్య రాజమాత అవుతుందనీ, అప్పుడు కైక, కైక కొడుకు భరతుడు

వారికి ఊడిగం చెయ్యవలసి వస్తుందనీ చెప్పింది. రాముణ్ణి ఎంతగానో ప్రేమించే కైక ఈ మాటలు

వినడానికి కూడా ఇష్టపడలేదు. కానీ మంథర పోరి, పోరి తన మాటలు వినేలాగా చేసింది.

ఈ మాటలు విని కైక తన మనస్సు మార్చుకుని రాముణ్ణి పద్నాలుగేళ్ళు అడవికి పంపాలనీ,

భరతుడికి పట్టాభిషేకం చెయ్యాలనీ కోరింది. దశరథుడు ఎన్నడో తనకు ఇస్తానన్న వరాలను ఈ విధంగా

ఇవ్వమని అడిగింది. దశరథుడు ఇది విని మూర్ఛపోయాడు.

రాముడు అడవికి వెళ్ళడానికి తయారయ్యాడు. అతడితో సీత కూడా బయలుదేరింది. లక్ష్మణుడు

కూడా బయలుదేరాడు. రాముడు ఇలా అడవికి వెళ్ళాడన్న బాధతో దశరథుడు మరణించాడు.

భరతుడు వెనక్కి తిరిగివచ్చి కైక చేసిన పనికి ఆమెను చీవాట్లు పెట్టాడు. రాముణ్ణి అడవినుంచీ

మళ్ళీ తీసుకురావడానికి ప్రయత్నించినా రాముడు రాలేదు.

ఈ కథలో మనకు తెలిసేదేమంటే, మంథర స్నేహం వల్ల కైక తప్పుదోవ పట్టింది. అయితే

దానివల్లనే రాముడు అడవికి వెళ్ళడం, రావణుణ్ణి సంహరించడం జరిగాయి కదా. అయినా సరే, మంథర

లాంటి వారితో స్నేహం చేసేటప్పుడు జాగ్రత్తగా ఉండాలి.

మంథరలాంటి వ్యక్తులు మనకు ఈనాటి టీవీ-సీరియల్ యుగంలో మరింత మంది

కనిపిస్తున్నారు. మంథర లాగా ప్రతి విషయంలోనూ తప్పులే చూసేవారితో స్నేహం మంచిది కాదు.



ఎప్పుడు తప్పు వెదకెడు

నప్పురుషుని గొల్వగూడ దది ఎట్లన్నన్

సర్పంబు పడగనీడను

కప్ప వసించిన విధంబు గదరా సుమతీ

సుమతీ శతకంలోని ఈ అందమైన పద్యాన్ని చూడండి. ప్రతిదానిలోనూ తప్పులే చూసే వాడితో

స్నేహం చేస్తే, తాచుపాము పడగ నీడలో కప్ప నివాసం ఉన్నట్టుగా ఉంటుందిట. ఆ పాము ఏ క్షణంలో

అయినా ఆ కప్పను పొట్టనబెట్టుకోవచ్చు కదా.

పైగా వివేకానంద స్వామి చెప్పినట్టు గొప్పతనాన్ని సాధించాలంటే మంచితనం మీద విశ్వాసాన్ని

కలిగివుండి, అసూయ అనుమానం వదిలిపెట్టి, మంచి పనులు చేయడానికి ప్రయత్నిస్తున్న వారందరికీ

సహాయం చెయ్యడానికి ప్రయత్నించాలి. అలా చెయ్యాలంటే మంథరలాంటి మనుష్యులు మనకు గొప్ప

అడ్డంకిగా తయారవుతారు.

ఆది శంకరాచార్యుడి స్నేహితులు - మృత్యువు, ప్రజ్ఞానం

ఆది శంకరాచార్యుల జీవితంలో కనిపించే ఈ స్నేహం చాలా అరుదైనదే కాక మనకు అనేక

పాఠాలు నేర్పగలదు. శంకరుడి తండ్రి ‘శివగురు’ శంకరుడితో ‘మృత్యువు’ను తన స్నేహితుడిగా

చేసుకోమన్నాడు. మృత్యువు ఒక పిల్లవాడి రూపంలో వచ్చి శంకరుడికి స్నేహితుడయ్యాడు. శంకరుడి

ఉపనయనం చేస్తున్న సమయంలో ఇంకొక పిల్లవాడు వచ్చి అతడితో స్నేహం కలిపాడు. అతడు ‘ప్రజ్ఞానం’

(అంటే జ్ఞానం.) ఆ విధంగా శంకరుడితో వచ్చిన ఈ ఇద్దరు స్నేహితులు శంకరుడితోనే ఉండి, అతడితో

పెద్దవారయ్యారు.

కాశీలో ఛండాలుడు ఎదురైనప్పుడు శంకరుడు ఇతరుల లాగానే ‘అన్మయద’ అంటే ‘పక్కకుపో!’

అన్నాడుట. ఇది విని శంకరుడి స్నేహితుడైన ప్రజ్ఞానం అతణ్ణి వదిలిపెట్టి పోయాడుట. అయితే ఆ

ఛండాలుడు, ‘అయ్యా, మీరు నా శరీరాన్ని దూరంగా పొమ్మంటున్నారా? నా ఆత్మను దూరంగా

పొమ్మంటున్నారా?’ అని అడిగాడు. దానితో, జీవితమంతా అద్వైతాన్ని బోధిస్తున్న శంకరుడి కళ్ళు

తెరుచుకున్నాయి. వెంటనే ప్రజ్ఞానం వచ్చి శంకరుడితో చేరాడు.

శంకరుడు తన మరో స్నేహితుడైన మృత్యువును తన తండ్రి శివగురు మరణించే సమయంలో

కలుసుకున్నాడు. తల్లి మరణిస్తున్న సమయంలో శంకరుడు కాలడి చేరుకునే సరికి అప్పటికే మృత్యువు



అక్కడికి వచ్చివున్నాడు. చాలాసార్లు ఈ మృత్యువుకు శంకరుడి మీద కోపం వచ్చేది. ఎందుకంటే

శంకరుడు అతణ్ణి చూసి మాటిమాటికీ నవ్వుతూ ఉండేవాడు. శంకరుడు జబ్బు పడినప్పుడు కూడా తనకు

సేవలు చేస్తున్న మృత్యువును చూసి నవ్వాడుట. ఎందుకంటే ప్రాణాలను తీసివేయాల్సిన మృత్యువే వచ్చి

శంకరుడి ప్రాణాలను సంరక్షిస్తూ ఉన్నాడు కదా.

చివరిసారి శంకరుడు తన స్నేహితుల్ని కౌగలించుకున్నప్పుడు వారు అతడిలో లయమైపోయారు.

హిమాలయాలలో శంకరుడు ప్రజ్ఞానంతో వాదనలో పాల్గొన్నాడు. వాదన తర్వాత ప్రజ్ఞానం శంకరుణ్ణి

కౌగలించుకుని అతడిలో లయమైపోయాడు. మృత్యువు శంకరుడి పట్ల కోపంగా ఉన్నాడు. ఎందుకంటే

శంకరుడు మరణాన్ని చూసి నవ్వేవాడు కాబట్టి. శంకరుడు అతడితో, ‘నేను నిన్ను చూసి నవ్వినా నువ్వు

నన్ను విడిచిపెట్టి పోలేదు. కాబట్టి నీవు నాకు నిజమైన స్నేహితుడివి. కాబట్టి నన్ను కౌగలించుకో!’ అని

చెప్పాడు. మత్యువు కౌగలించుకోవడంతో శంకరుడు భౌతికశరీరాన్ని విడిచిపెట్టాడు.

శంకరుడి కథ ద్వారా మనకు తెలిసేది ఏమిటంటే, మనం నిజంగా స్నేహం చేయవలసినది

ఇద్దరితోనే. అవి - 1. మన ఆత్మస్వరూపులం అని తెలియజెప్పే జ్ఞానం; 2. మన శరీరాలు, ఆస్తిపాస్తులు

మూణ్ణాళ్ళముచ్చట్లే అని నిరంతరం గుర్తుచేసే మృత్యువు. అందుకే వివేకానంద స్వామి “మరణం గురించి

ధ్యానం చేయండి!” అని చెపుతారు!

స్నేహం అంటే మనం నిరంతరం ఆలోచించేది, నిరంతరం గుర్తుకు తెచ్చుకునేది. ఆ విధంగా

జ్ఞానం, మృత్యువు అనేవి ప్రతి ఒక్కరికీ ఉండవలసిన స్నేహితులు. ఇలా ఆలోచించడానికి భయపడితే

కుదరదు. స్వామీజీ, “నిజాన్ని ఎదుర్కొనే ధైర్యం ఉండాలి! నిజం ఎక్కడకు త్రోవతీస్తే అక్కడకు నడవగలిగే

సాహసం మనకు ఉండాలి!” అని చెప్పారు కదా.

వస్తు వులు, వినోదం - స్నేహం

మనిషి స్థాయిలో గొప్పతనం అనేది మనస్సులోనూ, ఆలోచనలలోనూ, మంచితనంలోనూ

ఉంటుంది. ఏదైనా ఒక విషయాన్ని - ఉదాహరణకు సంగీతాన్నో, వేరొక కళనో, ఏదైనా శాస్త్రాన్నో గొప్ప

ఓర్పుతో, కష్టపడి సాధన చేసి, అందులో ప్రావీణ్యాన్ని సంపాదిస్తే అందులో గొప్పతనం ఉంటుంది.

ఇతరులు దుఃఖంలో ఉంటే వారికోసం తన సమయాన్నీ, ధనాన్నీ వెచ్చించడానికి వెనుకాడనప్పుడు



అందులో గొప్పతనం ఉంటుంది. అంతేకానీ మనిషి పోగుచేసుకున్న వస్తువులవల్ల, ఆస్తిపాస్తుల వల్ల

అతడికి గొప్పతనం రాదు.

ఉన్నతమైన ఆలోచనలు స్నేహానికి పునాది అయితే ఆ స్నేహం నిజంగా మంచి చేస్తుంది.

జంతువుల స్థాయిలో కామం, ఆహారం స్నేహాన్ని నిర్దేశిస్తాయి. కానీ మనుష్యుల స్థాయిలో శరీరం ఎంత

అందంగా ఉందనిగానీ, ఎంత ఖరీదైన బట్టలు వేసుకున్నాడని కానీ, తలకట్టు ఎంత అందంగా

తయారుచేసుకున్నాడని కానీ చూడకూడదు. మనిషి స్థాయిలో మంచితనం, చదువు, సాహసం, బలం,

నిస్వార్థం అనే గుణాలను చూసి స్నేహం చెయ్యాలి.

ఉపాధి అంటే మనిషి తెచ్చిపెట్టుకున్న వస్తువు. ఈ రోజుల్లో యువతీయువకులు మనుషుల్ని

వారివారి వస్తువుల్ని చూసి అంచనా వేస్తున్నారు. వారి తెలివితేటల్ని, వారి మంచితనాన్ని అంచనా

వేయడానికి ప్రయత్నించడంలేదు. లక్ష రూపాయల ఐఫోను చేతిలో పట్టుకోగానే మనిషి గొప్పవాడైపోడు.

అదెక్కడో అప్పుచేసి తెచ్చినదో, లేకపోతే అమ్మానాన్నల్ని వేధించి కొన్నదో అయితే అది ఆ మనిషిని

గొప్పవాణ్ణి ఎలా చేస్తుంది? ఆ మనిషి నిజంగా అటువంటి డబ్బు సంపాదించగలిగే తెలివిగలవాడేనా,

అంత చదువుకున్నవాడేనా, మంచితనం కలిగినవాడేనా - అన్న ముఖ్యవిషయాలను అర్థం చేసుకోవడానికి

ప్రయత్నించడం లేదు.

ఎర్రగాబుర్రగా కనిపించిన ప్రతివాడూ మంచివాడు కాడు. మా ఇద్దరికీ ఒకటే సినిమా నచ్చిందనో,

ఒకటే రంగు బట్టలంటే ఇష్టమనో స్నేహం కడితే అది క్షణాలలో కుప్పకూలడం ఖాయం. ఆపైన ఏదో

వస్తువు కొనిపెట్టి, డబ్బు ఖర్చుపెట్టి, రోడ్లమీద తిరిగి, పార్టీలకు తిరిగి, స్నేహాన్ని నిలబెడదాం అనుకుంటే,

దానికన్నా నీచమైన స్నేహం మరొకటి ఉండబోదు. ఏదో హోటలుకు తీసుకువెళ్ళి తిండిపెట్టించారని

స్నేహం చేస్తే, తిన్నది అరిగిపోయేంతవరకూ కూడా ఆ స్నేహం నిలబడదు. ఈ రోజులలో కనీసం అవతల

వ్యక్తి ఊరు, పేరు కూడా తెలుసుకోకుండా స్నేహం చేస్తున్నారు. ఇంకా తమ స్నేహాలు జన్మజన్మల

బంధాలు అని నమ్మేంత భ్రమలలో కూడా ఉంటున్నారు. స్నేహం అలాంటిదో కాదో తెలియడానికి

కొంతకాలం పడుతుందని మనం అర్థం చేసుకోవాలి.

ప్రపంచంలో స్నేహం పేరుతో మోసం చెయ్యడానికి చాలామందే ఉన్నారు. ప్రపంచం అంతా చెడ్డది

అనుకోవడం ఎంత తప్పో, ప్రపంచం అంతా మంచిదే అనుకోవడం కూడా అంతే తప్పు,



తెలివితక్కువతనం అవుతుంది. అవతలి మనిషి ఎలాంటివాడో సరిగా అంచనా వేయలేక మోసపోతే అది

మన తప్పే అవుతుంది.

పైన చర్చ మొత్తం విన్నాక మనకు అర్థమయ్యేదేమిటంటే, తొందరపడి స్నేహంలో పడకుండా

ఉండడమే ఉత్తమం. ఆచితూచి స్నేహం చెయ్యాలి. లేకపోతే జీవితమంతా చిందరవందర అవుతుంది.

ఈ రోజులలో అందరూ వారి సమయంలోనూ, డబ్బులోనూ ఎక్కువ భాగాన్ని వినోదం కోసం

ఖర్చుపెడుతున్నారు. ఆ వినోదం అనేది కాసేపట్లో ముగిసిపోతుంది. దానివల్ల మనిషికి మానసిక వికాసం

కలుగదు. దానికి బదులు మనుష్యులు వారి శక్తియుక్తులన్నింటినీ విద్య మీద, నేర్చుకోవడం మీద

ఖర్చుపెట్టాలి. ఇంకొక పుస్తకం చదవాలి, మరొక నూతనప్రయోగం చెయ్యాలి, ఒక్కసారైనా తీర్థయాత్ర

చెయ్యాలి, మరింతగా జపం, ధ్యానం, వ్యాయామం, యోగాసనాలు చెయ్యాలి. వాటివల్ల మానసికమైన,

శారీరకమైన పరిణతి కలుగుతుంది.

మన స్నేహాలు కూడా కేవలం వినోదానికే మొగ్గుచూపుతూ ఉంటే, అవి త్వరలోనే ముగిసి

పోతాయి. అలా కాక అవి మనల్ని ఉన్నత దిశలో ముందుకు తీసుకుపోగలగాలి.

స్నేహం - ప్రేమ

ఈ రోజులలో భారతదేశంలోని (ప్రపంచమంతా కూడా) యువతీయువకులకు ప్రేమకూ,

సంభోగానికీ తేడా తెలియడం లేదని ఒక ప్రఖ్యాత మానసికశాస్త్రవేత్త వాపోయాడు. సినిమాలలో చూపే

ప్రేమ, నిజమైన ప్రేమ కాదు. ఎందుకంటే జీవితం అంత సులభంగా ఉండదు. పూజ్య స్వామి హర్షానందజీ

1983లో ఒకసారి యువకులతో మాట్లాడుతూ (అక్కడ రచయిత కూడా ఉన్నాడు), ‘మీరు అమితాబ్

బచ్చన్, జయ భాదురి సినిమాకి వెళ్తారు. సినిమా ముగిసే సరికి వారిద్దరూ హాయిగా జీవిస్తున్నట్టు

చూపిస్తారు. కానీ అలా జరగదు. జీవితమనేది అంత హాయిగా ఉండదు!’ అని కుండ బ్రద్దలు కొట్టినట్టు

చెప్పారు.

‘ప్రేమ’ అనే మాట ‘పర’ అనే మాటనుండి పుట్టింది. అంటే ‘నేను కాదు నీవు!’ అనే ఆలోచన. ‘నాకు

ఎటువంటి కష్టం కలిగినా ఫరవాలేదు, నీకు ఏ కష్టం కలగకుండా చూస్తాను!’ అనేదే ప్రేమ. అసలు

స్నేహంలో నిజమైన ప్రేమకు ఒక అద్భుతమైన స్థానం ఉంది. అయితే నిజమైన ప్రేమను అర్థం



చేసుకోగలిగేవారు కోటికి ఒకరుంటారు. అందరికీ ప్రేమ అంటే అర్థమవుతుందనుకుని, మనల్ని నిజంగానే

ప్రేమిస్తున్నారనుకోవడం కంటే తెలివితక్కువతనం వేరొకటి ఉండదు.

మనుష్యుల్లో, స్త్రీపురుషులు ఇరువురిలో, జంతుస్వభావమే ఎక్కువగా ఉంటుంది. పురుషులు, స్త్రీలు

ఒకరినొకరు ఇష్టపడ్డామని చెప్పినప్పుడు దానిలో ముందుగా కనిపించేది జంతుస్వభావమే. ముఖ్యంగా

యుక్తవయస్సులో ఉన్నవారికి, తమలోని జంతునైజాన్ని దాటి, ఉన్నతమైన ప్రేమస్థాయిలో ఆలోచించే

పరిపక్వత ఉండదు.

అందుకే 10 నుంచి 25 సంవత్సరాల వయస్సులో ఉండేవారికి ఈ విషయంలో సరైన నిర్ణయం

తీసుకునే శక్తి ఉండదని పాశ్చాత్య మానసిక శాస్త్రవేత్తలు కూడా చెపుతున్నారు. వీరి అలోచనాధోరణి

ఎక్కువగా వారి హార్మోన్ల ప్రభావంలో ఉంటుంది. ఆ వయస్సులో హార్మోన్లు మాటిమాటికీ మారిపోతూ

ఉంటాయి కాబట్టి వారి ఆలోచనలు కూడా సంతోషం, దుఃఖం, ఉత్సాహం, నిరాశ, కోపం, ఆప్యాయతల

మధ్యలో పరుగులు తీస్తూ ఉంటాయి. ఇటువంటి పరిస్థితిలో వారికి మనుష్యుల్ని అంచనావేసే శక్తి, అంటే

జడ్జిమెంటు చేసే శక్తి, చాలా తక్కువగా ఉంటుంది.

మరి మానవ స్వభావం అంటే ఏమిటి? అవతలి వ్యక్తిని చూడగానే జంతువులాగా

ఆలోచించకుండా, ‘అతడు కూడా మనిషే!’; ‘నాకు ఎలాంటి కష్టం కలుగుతుందో అతడికి కూడా

అటువంటి కష్టమే కలుగుతుంది!’; ‘నేను అతడికి సహాయం చేస్తాను, నాకు కష్టం కలిగినా సరే!’ అని

అనుకునేదే మానవస్వభావం. నిస్వార్థగుణం, త్యాగం, సేవ అనేవే మానవలక్షణాలు. ఇవి జంతువులలో

కనిపించవు, కవుల కల్పనలలో తప్ప.

ఇక ఎంతకాదన్నా సగటు మనిషి జంతువులాగానే ప్రవర్తిస్తాడు. అయితే మనిషిలోని నిజస్వభావం

దైవత్వమే కదా. ప్రతిమనిషికీ అది అంతోయింతో లోపలినుండి పొడుస్తూ ఉంటుంది. దానితో జంతు

స్వభావంతోనే సంతోషపడలేక, తాను స్నేహం చేసే వ్యక్తి మంచి మనిషిలా ప్రవర్తించాలని కోరుకుంటాడు.

అతడికి లేక ఆమెకు మనిషిలాంటి త్యాగబుద్ధి ఉండాలనుకుంటాడు. ఆ విధంగా మనుష్యులు, జంతువుల

స్వభావానికీ, మానవుల స్వభావానికీ మధ్య కొట్టుకులాడుతూ ఉంటారు. దీనికితోడు యువతకు ఉండే

అమాయకత్వం, అపరిపక్వత తోడయ్యేసరికి, వారి తికమకలకు, డిసపాయింటుమెంట్లకు, ఫ్రస్ట్రేషన్లకు

అంతుండదు.



ఇప్పుడు మనం అర్థం చేసుకోవలసినది ఏమిటంటే - ఎదురుగా ఒక మనిషి కనిపించగానే, స్త్రీలకు

పురుషులు, పురుషులకు స్త్రీలు - వారితో స్నేహం ఏర్పరుచుకోవాలనుకోవడం మంచిది కాదు. ఆగండి!

కాస్త ఆలోచించండి! అవతలి వ్యక్తి మంచితనం మనకు అర్థమవ్వడానికి సమయం పడుతుంది. ‘కీడెంచి

మేలెంచు!’ అని సామెత. ఎదురుగా కనిపించినవాడు తప్పక మంచివాడే అవుతాడని మనకు తెలియదు

కాబట్టి వారిని కొన్ని రోజులపాటు గమనించండి. ఆ తర్వాతే స్నేహం చేయండి. అతడి పేరేమిటో,

ఊరేమిటో, అతడి ఇతర విషయాలేమిటో కూడా తెలుసుకోవడానికి ప్రయత్నించండి. ముందు వెనుకా

చూడకుండా, అప్పుడే జైలునుంచి విడుదలయిన వాడితో స్నేహం చేసి, వాడు మన జేబు కొట్టేస్తే ఆ తప్పు

వాడిదా, మనదా?

ఇక, మనం దిగుమతి చేసుకుని, అనుకరిస్తున్న నీచమైన సంస్కృతి ఏమిటంటే అమ్మాయిలకు

అబ్బాయిలు, అబ్బాయిలకు అమ్మాయిలు స్నేహితులుగా ఉండి తీరాలి. ‘అందరికీ ఎవరోవొకరు

స్నేహితులుగా ఉన్నారు కాబట్టి నాకు కూడా ఉండాలి!’ ‘అది లేకపోతే నీవెందుకూ పనికిరావు! లేకపోతే

నీలో ఏమన్నా తేడా ఉందా?’ అని తోటివారందరూ అంటూ ఉంటారు. తోటివారు నన్ను మెచ్చుకున్నట్టుగా

చూడాలనుకునే యువత, ఇది విని నిజమే, అలా చెయ్యాలి అనుకుంటారు. లేదు, అలా చెయ్యనక్కరలేదు.

మనకు ఎన్ని తెలివితేటలు ఉన్నాయో అన్నే తెలివితేటలు ఉన్నవాడు మనల్ని మెచ్చుకుంటే దానిలో గొప్ప

ఏముంది? మనకన్నా గొప్పవాడు, జీవితంలో ఏదైనా సాధించినవాడి దగ్గర మెప్పు పొందితే అందులో

గొప్ప ఉంది.

చివరిగా ప్రేమించి పెళ్ళిచేసుకోవడం అనేది స్నేహంలోనుంచి పుడుతుందని అలా చేసేవారిని

ఎవరిని అడిగినా చెపుతారు. అయితే ప్రేమ పేరుతో సాగించే ఇలాంటి స్నేహాలు నూటికి తొంభైతొమ్మిది

శాతం విఫలమవుతున్నాయని మన దేశంలోని మానసిక శాస్త్రవేత్తలు మాటిమాటికీ చెపుతున్నారు.

స్వామీజీ ఏమి చెప్పారంటే, ‘వివాహం అనేది స్నేహాలు, ప్రేమల పేరుతో సొంత ఆనందం కోసం

ఉద్దేశించినది కాదు. స్త్రీపురుషులు కలిసి తమ త్యాగం ద్వారా, బ్రహ్మచర్యం ద్వారా సమాజానికి మేలు

కలిగించే తరువాతి తరాన్ని తయారు చేయడం కోసం, అలా సమాజానికి సేవ చేయడం కోసం

ఏర్పరచబడిన వ్యవస్థ!’ అని చెప్పారు. స్త్రీపురుషుల స్నేహాల గురించి, ప్రేమవివాహాల గురించి ఆలోచించే

వారు వివేకానంద స్వామి ఇచ్చిన ఈ ఆదర్శాన్ని ముందుగా అర్థం చేసుకోవాలి.



స్నేహాలతో చిక్కులు

‘అతి సర్వత్ర వర్జయేత్!’ అన్నారు. అంటే ఎక్కడైనా సరే ‘అతి’ పనికిరాదు అని అర్థం. స్వామి

రంగనాథానంద ‘Too much of rubbing shoulders rubs nerves’ అని చెపుతూ ఉండేవారు.

‘భుజాలు ఎక్కువ రాసుకుంటే, నరాలు రాపిడికి గురవుతాయి!’ అని దానికి అర్థం. అంటే ఇతరులతో

కలిసి మరీ ఎక్కువగా తిరుగుతూ ఉంటే, వారితో మాట్లాడుతూ ఉంటే అది మనం నాడీవ్యవస్థ మీద

ప్రభావం చూపుతుంది. తలనొప్పుల లాంటివాటి సంగతి ఎలా ఉన్నా, ఇతరులతో అతిగా తిరగడం మన

మనస్సును, ఆలోచనలను మార్చివేస్తుంది, దెబ్బతీస్తుంది. విలువైన సమయాన్ని వృథా చేస్తుంది.

గీతలో ‘యుక్తాహార విహారస్య’ అని చెప్పినట్టు, ఏదైనా సరే పరిమితిలో చెయ్యాలి. అసలు మిత్రులే

లేకుండా ఉండడం ఎంత తప్పో, మరీ ఎక్కువగా మిత్రులుండడం కూడా తప్పే.

కొత్త కాలేజీలో చేరిన విద్యార్థులు అక్కడ కొత్తగా కనిపించే స్నేహితులతో నిజంగా స్నేహం

చెయ్యాలనుకుంటారు. అయితే, ఆ యుక్తవయస్సులో మనుష్యుల్ని అంచనా వేసే శక్తి ఇంకా కలుగదు.

దానితో కొందరిని తమ ప్రాణస్నేహితులుగా భావించడం మొదలుపెడతారు. కానీ నాలుగు నెలలు

గడిచేసరికి, తమ ఆలోచనలు కలవడం లేదని తెలుస్తుంది. చాలా మంది విద్యార్థులు ఇలా స్నేహితులతో

మనస్పర్థలు తెచ్చుకుని, నెలల తరబడి ముభావంగా ఉండడం మనం చూడవచ్చు.

సాధారణంగా యువతకు స్నేహాన్ని నిలుపుకోవడం, ఇతరులతో సర్దుకుపోవడం చాలా కష్టంగా

పరిణమిస్తాయి. స్నేహాన్ని నిలుపుకోవడానికి మన స్నేహితులు చేసే పనులన్నింటికీ “సై” అంటే

సరిపోతుంది కదా అని ఎక్కువమంది అనుకుంటారు. అయితే అది చాలా ప్రమాదకరం. చెడు చేసేవాడితో

సహవాసం మనకు కూడా శిక్ష పడేలా చేస్తుంది. అలా చేయడానికి మనం మన వ్యక్తిత్వాన్ని వదులుకుని,

వేరెవరిలాగానో ప్రవర్తించడానికి ప్రయత్నిస్తాము. అది మంచి పని కాదు.

మాట నిలబెట్టుకోలేని వాడు; మాటమాటకీ అబద్ధాలు చెప్పేవాడు; ఎప్పుడూ తన గురించే గొప్పలు

చెప్పుకునేవాడు; ఇతరుల గురించి ఎప్పుడూ తక్కువచేసి మాట్లాడుతూ ఉండేవాడు; డబ్బులు వృథాగా

ఖర్చుపెట్టేవాడు; కష్టపడి పనిచేయడానికి ప్రయత్నించని వాడు; ఎప్పుడూ దుఃఖంలో మునిగిపోయి, ‘నాకే

అన్ని కష్టాలూ!’ అంటూ ఏడుస్తూ ఉండేవాడు; ఎప్పుడూ వెకిలిగా, ఎక్కువగా నవ్వుతూ, ఏ విషయాన్నీ

సీరియస్ గా తీసుకుని పనిచేయని వాడూ - స్నేహానికి తగినవారు కాదు.



ఈ సందర్భంలో మనం తెలుసుకోవలసిన విషయాలు రెండు.

1.ప్రపంచంలో అందరినీ సంతోషపెట్టడం అనేది ఎప్పటికీ సాధ్యం కాదు.

2.అందరికీ నచ్చే విధంగా ఉండడానికి మన వ్యక్తిత్వాన్నే వదులుకోవడం కంటే ఘోరం మరొకటి

లేదు.

“The higher your ideal, the more miserable you are!” అని స్వామీజీ చెప్పారు.

ప్రపంచంలో రెండు రకాల మనుష్యులు ఉంటారుట. ఒక రకం అందరు చెప్పేది ‘బాగు!బాగు!’ అంటూ

అందరితోనూ కలిసిపోతారు. అయితే అటువంటి వారు జీవితంలో నిజంగా ఏమీ సాధించలేరు. ఏదోవొక

విధంగా జీవితాన్ని గడిపేస్తారు. అయితే రెండవ రకం మనుష్యులు ప్రపంచంలో తాము కోరినట్టుగా

జీవిస్తారు. ‘సత్యం ఏదో దాన్నే నేను అనుసరిస్తాను!’ అంటారు. ఇలా మాట్లాడే వారికి స్నేహితులు చాలా

తక్కువ ఉంటారు. అయితే ఇలా మాట్లాడేవారే జీవితంలో ఏదైనా ఘనకార్యాన్ని సాధిస్తారు. ఇటువంటి

వారిని జనం పిచ్చివారిగా జమకట్టినా సరే, అటువంటి వారి వల్లనే మానవాళికి నిజంగా మేలు కలిగింది.

కాబట్టి తోటివారు ఏమనుకుంటారో అని ఆలోచిస్తూ జీవితం గడిపేసే కంటే, నిజాన్ని

అన్వేషించడానికి, నలుగురికీ సహాయం చేయడానికీ ప్రయత్నించేవాడే నిజమైన మనిషి. మనకు

అటువంటి వాడు కనిపిస్తే వాడితో జాగ్రత్తగా స్నేహం చేయడానికి ప్రయత్నించాలి.

‘గంగిగోవు పాలు గరిటెడైనను చాలు!’ అని చెప్పినట్టు, మంచి స్నేహితుడు ఒక్కడుంటే చాలు,

పనికిమాలిన వాళ్ళు వందమంది ఉన్నా ఏమిటి ప్రయోజనం?

స్నేహం - ఒంటరితనం

మరొక విధంగా ఆలోచిస్తే స్నేహం అనేది అన్ని కాలాలలో మంచిదేనా? స్నేహానికి వ్యతిరేకమైనది

ఒంటరితనం. భారతీయ సంస్కృతిలోనే కాక ప్రపంచమంతా కూడా, ఒంటరితనాన్ని నేర్చుకోని మనిషి

జీవితంలో నిజంగా ఏమీ సాధించలేడని చెపుతారు.

స్నేహితులు మన మీద ఎన్ని విమర్శలైనా చెయ్యవచ్చు గాక, పెద్దలు ఎన్ని సుద్దులైనా చెప్పవచ్చు

గాక, పర్సనాలిటీ డెవలప్మెంట్ మీద ఎన్ని పుస్తకాలైనా చదువవచ్చు గాక, ఎంత గొప్ప వక్తల ఉపన్యాసాలు

ఎన్నైనా వినవచ్చు గాక, మనిషి ఒంటరిగా కూర్చుని తన జీవితం గురించి ఆలోచించుకోకపోతే అతడిలో



ఎటువంటి మార్పు రాదు. ‘నేను ఎలాంటివాడిని, నేను చేస్తున్న పనులు సరిగానే ఉన్నాయా, ఈ ప్రపంచం

ఏమిటి, ఇక్కడ నేను ఎలా ఉండాలి?’ ఒంటరిగా కూర్చుని మనిషి ఇలా ఆలోచించగలగాలి.

అసలు ఒంటరితనం అంటేనే చాలామంది భయపడిపోతారు. అయితే ఒంటరిగానే మనిషి తన

గురించి తాను ఆలోచించుకోవడానికి ప్రయత్నించాలి. తరువాత వచ్చే ‘భగవంతుడితో స్నేహం’,

‘మనస్సుతో స్నేహం’ అధ్యాయాలలో ఈ ఒంటరితనం ప్రాముఖ్యత ఏమిటో అర్థమవుతుంది.

భగవంతుడితో స్నేహం, బ్రహ్మచర్యం

“A freind to all is a friend to none!’ ‘ఎవడు అందరికీ స్నేహితుడో వాడు ఎవరికీ

స్నేహితుడు కాదు!’ అని అరిస్టాటిల్ చెప్పాడు. దీనిలో రెండు అర్థాలు ఉన్నాయి. అవి ఏమిటంటే,

అందరితో ఒకేసారి స్నేహం చేయడం కుదరదు. మనుషులలో పుర్రెకో బుద్ధి అని చెప్తారు కదా. దానికి

అర్థం ఏమిటంటే మన మనసుతో కలిసే మనసు ఎక్కడో కానీ దొరకదు. అందుచేత ఒక మనిషికి

కొంతమందితోనే స్నేహం కుదురుతుంది కానీ అందరితో స్నేహం కుదరదు.

రెండవ అర్థం ఏమిటో చూద్దాం. ఎంత అరిస్టాటిల్ చెప్పినా దానికి కూడా మినహాయింపు

తప్పకుండా ఉండాల్సిందే కదా. ఉదాహరణకి కృష్ణుడు లాంటి వ్యక్తిత్వాన్ని తీసుకోండి. అతడికి

స్నేహితుడు, శత్రువు, అంటూ ఎవరు ఉండరు. అందరూ స్నేహితులే! శత్రువులు కూడా స్నేహితులే!

భగవంతుడి అవతారమైన కృష్ణుడు ప్రతి ఒక్కరి శ్రేయస్సునే కోరుకుంటున్నాడు కానీ ఎవరైనా సరే

చెడిపోవాలని అనుకోడు. ఎవరినీ ద్వేషించడు. ఇటువంటి మనిషి చూపించే స్నేహం ప్రపంచంలోనే

అత్యుత్తమమైన స్నేహం. అటువంటి వాడు తన గురించి ఎంత మాత్రం ఆలోచించడు. కేవలం తన

స్నేహితుడికి ఎలా సహాయం చేయగలరని మాత్రమే అనుకుంటాడు. భగవంతుడికి ఈ ప్రపంచంలో తన

వారు కాని వారు ఎవరు ఉంటారు? అందరూ ఆయన బిడ్డలే కదా! కాబట్టి ఎవరికైనా సరే ప్రపంచంలో

నిజమైన స్నేహితుడు ఒక్కడే! అతడే తాను ఇష్టదైవంగా భావించే భగవంతుడు.

అసలు భగవంతుడినే స్నేహితుడిగా భావించి స్నేహం చేయవచ్చా? భగవంతుడి మీద అపారమైన

నమ్మకం ఉన్నవారికి భగవంతుడితో స్నేహం అనేది చాలా మంచి విధానం.

భారతదేశంలో అనేకమంది భక్తుల జీవితాలను చూసినప్పుడు వాళ్లు భగవంతుడితో స్నేహం

చేసినట్టుగా కనిపిస్తారు. భగవంతుడితో తమ విషయాలన్నీ చెప్పుకుంటూ, భగవంతుడితో ఆటలాడుతూ,



పరాచికాలు ఆడుతూ, కొన్ని సందర్భాల్లో పోట్లాడుతూ, తిట్టిపోస్తూ, ఎద్దేవా చేస్తూ కూడా మనకు

కనిపిస్తారు. అలాగా భగవంతుడితో మాట్లాడటం సాధ్యమవుతుందా? సాధారణంగా మన స్నేహితులు

చేసినట్టు ఆయన కూడా మనకు సలహాలు ఇస్తాడా? మన దేశంలోని మహా పురుషుల జీవితాలను చూస్తే

ఇవన్నీ కూడా సాధ్యమే అని అర్థం అవుతుంది. భగవంతుణ్ణి నమ్మి, ‘ఆయన తప్ప మీకు నాకు వేరే ఏమీ

వద్దు!’ అనుకుని జీవించిన వాళ్ళు భగవంతుడితో స్నేహం చేసినట్టే కదా!

త్యాగరాజు, మీరాబాయి, భక్త పోతన, సక్కుబాయి, తుకారాం, రామకృష్ణ పరమహంస మొదలైన

వారు మనదేశంలో అనేకమంది కనిపిస్తారు. వారికి జీవితంలో భగవంతుడు ఒక్కడే ఆధారం. వారు తమ

జీవితంలో ఏం జరిగినా సరే అవన్నీ కూడా తమ కోసం భగవంతుడే సృష్టిస్తున్నాడు అనుకున్నట్టుగా

ప్రవర్తించారు. ఎన్ని కష్టాలు కలిగినా కూడా వాటన్నిటిని భగవంతుడే ఇచ్చాడు అనుకున్నారు. వాటి

గురించి భగవంతుడితోనే మొరపెట్టుకున్నారు.

పిల్లవాడిని తల్లి కొట్టినా సరే మళ్లీ ‘అమ్మా!’ అంటూ తల్లినే చుట్టుకుంటాడు కదా! అదే విధంగా

మనకు కూడా భగవంతుడితో స్నేహం చేయడం సాధ్యమే. నిజం మాట్లాడితే భగవంతుని మించిన

స్నేహితుడు ఇంకెవరుంటారు? నిరంతరం మన మేలు కోరేవాడు, మనం తప్పు మార్గంలో అడుగు

వేయకుండా ఆపేవాడు, నిరంతరం మనకు ఎలా సహాయం చేయాలా అని ఎదురుచూస్తూ ఉండేవాడు -

భగవంతుడు. ఆ విధంగా భగవంతుడి పట్ల మన స్నేహాన్ని అలవరచుకోవాలి. మన మనస్సు లోలోతులలో

ఎవ్వరికీ చెప్పుకోలేని విషయాలను మనం భగవంతుడనే స్నేహితుడితో మాత్రం ఏ అరమరికలూ లేకుండా

చెప్పవచ్చు కదా. అలా చెప్పడం మనకు నిజంగా మనశ్శాంతిని ఇవ్వడమే కాక, మన వ్యక్తిత్వాన్ని

బాగుచేస్తుంది కూడా. అంతేకాక అటువంటి రహస్యాలను మనం ఎంత స్నేహితులనుకున్నా,

మానవమాత్రులకు చెప్పకపోవడమే మేలు. భగవంతుడికి ఉన్నంత ఉదారమైన మనస్సు మనుష్యులకు

ఉంటుందా?

అయితే భగవంతుడు కూడా ఒక విషయంలో పట్టుదలగా ఉంటాడు! అదేమిటంటే మనం

ఆయన మీదే ఆధారపడాలన్నదే. ఆయన మీద మనకు పూర్తి విశ్వాసం ఉండాలి. చావొచ్చినా, రేవొచ్చినా

నీవే దిక్కు అని మనం అనగలగాలి. మామూలు మనుష్యులతో ఇలా అని ప్రయోజనం లేదు అని

మనందరికీ అనుభవం. ఎప్పుడు పుట్టిముంచి స్నేహితుడు పారిపోతాడో అన్నట్టుగా మామూలు

స్నేహితులు ఉంటారు కానీ భగవంతుడు మాత్రం చంటిపిల్లవాణ్ణి సాకే తల్లిలాగా మనల్ని ఆదరిస్తాడు.



మనం ఒళ్ళంతా అశుద్ధం పూసుకున్నా, ఇంట్లో ఏమేమి అరాచకాలు చేసినా, అమ్మ అన్నింటినీ సహించి,

మనల్ని కడిగి, మళ్ళీ ఎత్తుకుంటుంది కదా.

బ్రహ్మచర్యం అంటే ఏమిటి? బ్రహ్మంలో చరించడం. అంటే భగవంతుడిలో, భగవంతుడితో,

భగవంతుడి గురించి, భగవంతుడి కోసం జీవించడం. ఇలా జీవించాలనుకునేవారు పరబ్రహ్మం గురించే

ఆలోచించడంతో పాటు ఈ ప్రపంచమంతా పరబ్రహ్మమే ఉన్నాడు కాబట్టి, చుట్టూ ఉన్న

మనుష్యులందరిలో కూడా అతడే ఉన్నాడు అన్న దృష్టితో మనం తోటివారితో మెలగాలి. ఆ విధంగా మనం

పరబ్రహ్మంతోనే స్నేహం చేస్తామన్నమాట.

భోక్తారం యజ్ఞతపసాం సర్వలోక మహేశ్వరమ్ ।

సుహృదం సర్వభూతానాం జ్ఞాత్వా మాం శాంతిమృచ్ఛతి ।। గీత 5.29 ।।

‘యజ్ఞము, తపస్సు మొదలైన మంచి పనులను స్వీకరించేది నేనే!’ అని భగవద్గీతలో కృష్ణ

భగవానుడు చెపుతున్నాడు. ‘అన్ని లోకాలకూ నేనే అధిపతిని. అన్ని ప్రాణులనూ నిస్వార్థమైన మనస్సుతో

ప్రేమించే స్నేహితుణ్ణి నేనే; మనిషి ఎప్పుడైతే ఈ విషయాన్ని తెలుసుకుంటాడో అప్పుడు అతడు నిజమైన

శాంతిని పొందుతాడు.’ నిజంగా, నిస్వార్థంగా, శ్రేయోభిలాషిగా మనిషిని ప్రేమించగలిగేది ఎవరు?

భగవంతుడొక్కడే.

మనస్సుతో స్నేహం

చివరిగా మనస్సుతో స్నేహం గురించి మాట్లాడుకుందాం.

‘అసలు మనస్సుతో స్నేహం ఏమిటి?’ అని మీరు అడగవచ్చు. మనస్సుతోనే మనం ఆలోచిస్తాం.

మనస్సు అంటేనే మనం కదా! మరి మనతో మనమే స్నేహం చేసుకుంటామా?

అవును. ఉదాహరణకి, మీరు ‘నేను ఆలోచిస్తున్నాను!’ అంటారు. ‘నేను అప్పుడు అలా

అనుకున్నాను, కానీ అది తప్పు!’ అని చెపుతారు. ఇలా మనందరం ఎప్పుడోవొకప్పుడు అనుకునే

ఉంటాము. ఇక్కడ చూస్తే మన మనస్సులోనే రెండు భాగాలున్నట్టుగా కనపడుతున్నాయి. ఒకటి చేసిన

పనిని రెండవ భాగం గమనిస్తున్నట్టుగా మనకు కనిపిస్తుంది. అది నిజమే. మన మనస్సులోని ఒక

భాగంతో మనమే మన మనస్సు ఎలా పనిచేస్తోందో గమనించడం, దానికి మంచిచెడులు వివరించడం,

సలహా ఇవ్వడం, అవసరమైతే మందలించడం సాధ్యమే. ఆ విధంగా మన మనస్సుతో మనమే స్నేహం



చెయ్యాలి! ఇలా మన మనస్సును మనమే గమనించడం గురించి జోర్డాన్ బి. పీటర్సన్ లాంటి పాశ్చాత్య

మానసిక తత్త్వవేత్తలు కూడా చెపుతున్నారు.

‘మీ తల్లిదండ్రులు, గురువులు, అందరూ మీ మీద కృప చూపించవచ్చు గాక, కానీ మీ మీద మీ

మనస్సు కృప చూపించకపోతే, మీరు ఏమీ సాధించలేరు!’ అని మన శాస్త్రాలలో చెప్పారు.

అయితే ఇలా మనస్సుతో స్నేహం చెయ్యడం అనేది మనం కొంత ఓపికతో సాధన చెయ్యాలి. మన

మనస్సు ఏమి చేస్తోందో మాటిమాటికీ మన గమనిస్తూ ఉండాలి. ఈ పద్ధతి గురించి రామకృష్ణ మిషన్

మొదటి అధ్యక్షులు శ్రీ బ్రహ్మానంద స్వామీజీ చాలా వివరంగా చెప్పారు. అలా గమనించాలని మాటిమాటికీ

గుర్తుచేసుకుంటూ ఉండాలి. ఎన్నిసార్లో మర్చిపోతూ ఉంటాం. అయినా మళ్ళీ గుర్తుచేసుకుని, మన

ఆలోచనలు, మనం కోరుకున్న ఆదర్శం స్థాయిలో ఉన్నాయా లేక దిగజారిపోయి చౌకబారు ఆలోచనలు

చేస్తున్నామా అని గమనించుకోవాలి.

‘ఇప్పుడు నేను ఆలోచిస్తున్నది మంచిదేనా? అది నాకు ఉపయోగపడుతుందా? నాకు శ్రేయస్సు

కలిగిస్తుందా? దానివల్ల నాకు, నా కుటుంబానికి, దేశానికి మంచి జరుగుతుందా?’ అని మన మనస్సును

మనమే ప్రశ్నించుకోవాలి. అంతకంటే ముఖ్యంగా మనమే మన మనస్సుకు చెప్పాలి. ‘ఈ ఆలోచన మంచిది

కాదు! ఈ ఆలోచన నీ సమయాన్ని వృథా చేస్తుంది! ఈ ఆలోచన నిన్ను పక్కదారి పట్టిస్తోంది! ఈ

ఆలోచన నీవు జీవితంలో ఏ లక్ష్యాన్ని సాధించాలనుకుంటున్నావో దాన్ని సాధించకుండా నిన్ను

చెడగొడుతోంది!’ అని మనకు మనమే చెప్పుకోవాలి.

మనస్సు చిన్న పిల్లవాడిలాంటిదని చెపుతారు. అది మనం చెప్పిన మాట వింటుంది. ఏ పని చేస్తే

మనస్సు దాని వినాశనాన్ని అదే కొనితెచ్చుకుంటుందో మనం వివరిస్తే, అప్పుడు మనస్సు మన మాట

వింటుంది. మనస్సుకు దాని వినాశనాన్ని అదే మీదకు తెచ్చుకోవడం ఇష్టం ఉండదు. అందుచేత అది

మన మాట వింటుంది. (మనస్సు - దాన్ని స్వాధీనం చేసుకోవడం ఎలా?)

సరిగా స్నేహం చేస్తే బహుశా మన మనస్సే మనకు అత్యంత ఆప్తుడు, శ్రేయోభిలాషి అయిన

స్నేహితుడిగా మారుతుంది. మరి, ఇంత మంచి పద్ధతి, ఇంత సులువైన పద్ధతి ఎదురుగా ఉంటే అందరూ

ఇలా ఎందుకు చేయరు? ఎందుకంటే, మన మనస్సు ఏమి చేస్తోందో మనం పట్టించుకోవడం మానేసి

ఇప్పటికే జీవితంలో చాలా భాగం గడిపేశాము. మన మనస్సు ఏమి చెపితే అదే మనకు మంచిది అని



అనుకుంటూ, ఒక్కసారి కూడా, ‘అయ్యో నేనేందుకు ఇలా చేస్తున్నాను!?’ అని మన మనస్సును ఒక్కసారి

కూడా అడగడం లేదు.

‘నా మనస్సు ఏమిటో నా మాట వినడం లేదండీ!’ అని కొందరు గొప్పగా చెపుతూ ఉంటారు.

అయితే, ఇదేదో సరదా విషయం కాదు. ఎందుకంటే, అదే మనల్ని నాశనం చేస్తుంది; మనకు మానసిక

సుఖం లేకుండా చేస్తుంది; జీవితంలో ఏమి సాధించకుండా చేస్తుంది; ఒక వయస్సు వచ్చిన తర్వాత,

‘అయ్యో, అలా చేయకుండా ఉండాల్సింది! ఇప్పుడు జీవితమంతా వృథా అయిపోయిందే!’ అనుకోవలసి

వస్తుంది.

చిన్న పిల్లవాడికి ఒక్కసారి కూడా మంచి ఏదో, చెడు ఏదో చెప్పకుండా పెంచితే, వాడు పదేళ్ళు

వచ్చేసరికి ఎందుకూ పనికి రాకుండా తయారవుతాడు. ఇక మనం మన మనస్సుల్ని కూడా అలాగే

తయారు చేస్తున్నాం. ఇది చాలా ప్రమాదకరమైన విషయం. దీనిని గురించి జాగ్రత్తగా ఆలోచించి, మన

మనస్సు ఎలా పనిచేస్తోందో గమనించి, దానితో జాగ్రత్తగా స్నేహం చేసి, దానిని మంచి మార్గంలో

పెట్టుకోవాలి. ఈ పుస్తకం పరిచయంలోనే “ఆత్మైవహ్యాత్మనో బంధుః ఆత్మైవ రిపురాత్మనః” (‘మనిషి తనకు

తానే శత్రువు, తనకు తానే మిత్రుడు’) అని గీతలో కృష్ణుడు చెప్పాడని చదివాము కదా. దానికి అర్థం

మనస్సుతో స్నేహం చేసుకోమనే!

స్నేహితులు - నింద

పైన చెప్పినటువంటి మంచి మనస్సు కనుక మన స్నేహితుడైతే, కృష్ణుడు, రాముడు,

హనుమంతుడు మొదలైన స్నేహితులలాగా, అదే మనకు జీవితంలో అత్యుత్తమమైన వరంగా

మారుతుంది. అటువంటప్పుడు మనం ఏ స్నేహితుణ్ణో నిందించవలసిన పని కూడా ఉండదు. కొందరు నా

స్నేహితులెవరూ నాకు సహాయం చెయ్యడం లేదు అని మాటిమాటికీ వాపోతూ ఉంటారు. అందువల్ల ఏ

ప్రయోజనం లేదు.

జీవితంలో ఒక విషయం గుర్తుపెట్టుకోవాలి. మన జీవితంలో మనకు ఏమి జరిగినా దానికి

కారణం మనమే. మనకు మేలు జరిగినా, మనం గొప్పతనం సాధించినా, మంచి పేరు సాధించినా దానికి

మనమే కారణం. మన జీవితంలో అధోగతి పాలైనా, అవమానాల పాలైనా దానికి మనమే కారణం.



స్నేహితుల వలన మనకు జరిగే మేలు కొంత దూరం పోయాక ఆగిపోతుంది. ఆ తర్వాత మనకు

మనమే సహాయం చేసుకోవాలి. పైన చదివిన పురాణ కథలన్నింటిలోనూ మనం ఇదే చూస్తాము కదా.

స్నేహానికి పరాకాష్ట

ధీరులకు చేయుమేలది

సారంబగు నారికేళ సలిలము భంగిన్

గారవము మీరి మీదట

భూరి సుఖావహము నగును భువిలో సుమతీ

కొబ్బరి చెట్టుకి ఎటువంటి నీరు పోసినా సరే అది కొబ్బరికాయలలో చక్కటి కొబ్బరి నీరుగా

తయారవుతుంది. అదే విధంగా ధీరులకి చేసే మేలు మనకు తిరిగి గొప్ప సుఖాన్ని కలుగజేస్తుంది. ధీరుడు

అయిన వాడికి మనం చేసే మేలు ఎంత చిన్నది అయినా సరే వాడు దాన్ని గుర్తుపెట్టుకుని తిరిగి మనకి

వెయ్యి రెట్లు సహాయం చేస్తాడు. అటువంటి ధీరులతో చేసే స్నేహం అత్యుత్తమమైన స్నేహం అవుతుంది -

మనకి అన్నిటికంటే శ్రేయస్సును కలిగించే స్నేహం అవుతుంది.

మంచివాళ్లు, సత్పురుషులు, ఈ ప్రపంచంలో ఎలా జీవిస్తారో భర్తృహరి వివరించాడు.

మనసి వచసి కాయే పుణ్య పీయూష పూర్ణాః

త్రిభువనముపకార శ్రేణిభిః ప్రీణయంతః ।

పరగుణ పరమాణూనా పర్వతీకృత్య నిత్యం

నిజహృది వికసంతః సంతి సంతః కియంతః ॥

ప్రపంచంలో కొందరు మనుష్యులు ఉంటారు. వాళ్ళు తమ మనసుతోనూ, మాటలతోనూ,

శరీరంతోనూ, పూర్తిగా పుణ్యంతో నిండిన పనులు చేస్తారు. మూడు లోకాలనూ తాము చేసే ఉపకారాలతో

సంతోషపరుస్తారు. ఇతరులలో అణువంత మంచిగుణం ఉన్నా సరే దానిని కొండంతగా చేసి చూస్తూ

ఉంటారు. ఇటువంటి మనుషులు, మంచి వాళ్ళు, పుణ్యాత్ములు, ఇతరులలో ఉన్న మంచి లక్షణాలను

మాత్రమే చూడడం ద్వారా తమలోని ఉన్న మంచి లక్షణాలను మరింత పెంచుకుంటారు, తమ

హృదయాలను మరింత వికసింప చేసుకుంటారు.



అయితే, మనస్సుతో, మాటలతో, శరీరంతో పుణ్యకార్యాలు చేయగలవారు ఎవరు ఎవరైతే తమ

ఇంద్రియాలను అంటే కోరికలను, నాలుకను అంటే మాటలను, మనస్సును అంటే ఆలోచనలను

అదుపులో పెట్టుకుంటారో వారితో ప్రపంచమంతా స్నేహం చేస్తుంది. కాదు కాదు, వారితో స్నేహం

చేయాలని తహతహ లాడుతుంది.

ఉపసంహారం

స్నేహం అనేది ఏమిటి, ఎందుకు అని అర్థం చేసుకోవడం చాలా ముఖ్యం. ఎందుకంటే, మనిషి

మనస్సు తర్వాత అతణ్ణి అన్నిటికంటే ఎక్కువగా ప్రభావితం చేసేది అతడి స్నేహితులే. మంచి స్నేహితుణ్ణి

మించిన వరం, చెడ్డ స్నేహితుణ్ణి మించిన శాపం లేవు.

రామాయణ, మహాభారత ఇతిహాసాలలో కనిపించే రకరకాల వ్యక్తిత్వాలను అధ్యయనం చేయడం

ద్వారా ఎటువంటి వ్యక్తులతో స్నేహం చేస్తే ఎటువంటి ఫలితాలు కలుగుతాయో మనకు స్పష్టమవుతుంది.

ఆయా ఇతిహాసాలలో కనిపించే లాంటి వ్యక్తిత్వాలే ఇప్పటికీ ప్రపంచంలో కనిపిస్తున్నాయి కాబట్టి అవి

మనకు నేర్పే గుణపాఠాలు అమూల్యమైనవి. రాముడు, సుగ్రీవుడు, హనుమంతుడు, సీత, కృష్ణుడు,

అర్జునుడు, విదురుడు మొదలైన స్నేహితులు ఎలా ఆదర్శవంతులో, అలాగే రావణుడు, దుర్యోధనుడు,

కర్ణుడు దుర్మార్గులైన స్నేహితులు.

వినోదం అనేది క్షణికమే. స్నేహానికి పునాది వినోదం కాజాలదు. విద్య అనేదే మనకు కావలసినది.

స్నేహం అనేది మన అవగాహనను, జ్ఞానాన్ని పెంపొందించినప్పుడే అది నిజమైన స్నేహం. జీవితంలో ఏ

విషయంలోనూ ‘అతి’ పనికిరాదు. స్నేహం విషయంలో కూడా అంతే.

ప్రేమ విషయంలో అపోహలకు అంతేలేదు. దానిని సరిగా అర్థం చేసుకోవడం ఎంతైనా అవసరం.

శారీరకమైన కోరికతో ప్రేమను, స్నేహాన్ని ముడిపెట్టడం ఘోరం. ఏ స్నేహం శాశ్వతంగా ఉంటుందో, ఏది

కాదో, ఎవరు ఎలాంటివాడో ఆచితూచి స్నేహం చెయ్యాలి. యుక్తవయస్సులో ఉన్నవారు ఈ విషయంలో

మరింత జాగ్రత్తగా ఉండాలి.

స్నేహమనేది మంచిదే కానీ, మనిషి ఒంటరిగా ఉండగలగడం నేర్చుకోవాలి. ఒంటరిగా

పనిచెయ్యగలిగిన మనిషే జీవితంలో ఏదైనా సాధించగలుగుతాడు. మన జీవితంలో ఎదురైన కష్టాల



గురించి స్నేహితులనెవరినీ నిందించి ప్రయోజనం లేదు. చిట్టచివరికి, మన పనులకు మనమే బాధ్యులం

అన్నది మరచిపోకూడదు.

భగవంతుడితో స్నేహం అనేది ఉత్తమమైనది. ఎందుకంటే భగవంతుడనే ఆలోచనే మన

మనస్సుల్ని ఉత్తమమైన స్థాయికి లేవనెత్తుతుంది. మన మనస్సుతో స్నేహం చేయడాన్ని నేర్చుకోవాలి.

మంచి మనస్సుకు మించిన స్నేహితుడు వేరే ఉండడు.

నిస్వార్థబుద్ధితో జీవించడమే స్నేహానికి, మంచి జీవనానికి పరాకాష్ట.

